
MINUTI

Il-Minuti tas-Seduta Nru 365 li saret fl-14 ta’ Ġunju, 2011 ġew konfermati.

MISTOQSIJIET - TWEĠIBIET ORALI

STATISTIKA DWAR ANZJANI

25792. L-ONOR. JOE MIZZI (f’isem l-Onor. Anthony Agius Decelis)  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm anzjani kellhom bejn 60 sena u 64 sena fl-aħħar għaxar snin, jiġifieri mill-2001 sal-2011, sena b'sena?  Jista’ jgħid ukoll kemm kien hawn anzjani li kellhom ’il fuq minn 75 sena fl-istess perijodu?

ONOR. TONIO FENECH (Ministru tal-Finanzi, l-Ekonomija u Investiment):  Ngħarraf lill-Onor. Interpellant illi l-informazzjoni mitluba qed titpoġġa fuq il-Mejda tal-Kamra.

RATA MASSIMA TA’ PENSJONI

25793. L-ONOR. JOE MIZZI (f’isem l-Onor. Anthony Agius Decelis)  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid x'inhi l-maximum state pension kull ġimgħa għal persuni rġiel li jaqbżu l-61 u nisa li jkollhom iktar minn 60 sena?
ONOR. CLYDE PULI (Segretarju Parlamentari) (f’isem il-Ministru tal-Edukazzjoni, Xogħol u l-Familja):  Ir-rata massima ta’ pensjoni taż-żewġ terzi li tista’ titħallas din is-sena lill-irġiel li jilħqu l-età ta’ 61 u lil nisa li jilħqu l-età ta’ 60 hi ta’ €220.20 fil-ġimgħa.

PERSUNI ‘L FUQ MINN 60 SENA - AVERAGE WEEKLY INCOME

25794. L-ONOR. JOE MIZZI (f’isem l-Onor. Anthony Agius Decelis)  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'inhi l-average weekly income tal-persuni li għandhom iktar minn 60 sena u minn liema source qed jikkwota l-figura tiegħu?
ONOR. TONIO FENECH:  Ngħarraf lill-Onor. Interpellant illi l-average weekly income ta’ persuni li għandhom aktar minn 60 sena hija ta’ €202 fil-ġimgħa. Niġbed l-attenzjoni tal-Onor. Interpellant illi din it-tweġiba tista’ tkun biss waħda parzjali minħabba l-fatt li l-informazzjoni disponibbli għad-Dipartiment tat-Taxxi Interni hija ukoll parzjali.  Fil-fatt, din il-figura ġiet ikkalkolata wara li ġew ikkunsidrati dawn li ġejjin:

a) l-informazzjoni hija bbażata fuq iċ-chargeable income għas-sena bażi 2009; 
b) id-dħul minn imgħaxijiet li minnhom tinżamm il-final withholding tax ta’ 15% mhumiex inklużi;

c) it-taxpayers kollha ġew ikkunsidrati fuq bażi individwali skont il-marital status tagħhom;

d) ġew ikkunsidrati biss dawk it-taxpayers li kellhom chargeable income akbar minn zero u li kellhom 61 fis-sena bażi 2009;

e) ġew esklużi ukoll dawk it-taxpayers li baqgħu ma bagħtux formola tat-taxxa avolja kienu obbligati li jibagħtuha;

f) l-average weekly wage hija riżultat tat-total globali taċ-chargeable income diviż bin-numru tat-taxpayers li jikkwalifikaw u jerġa’ diviż bi 52 ġimgħa.
MR SPEAKER (Onor. Michael Frendo): L-Onor. George Vella. mistoqsija supplimentari. 

ONOR. GEORGE VELLA: Għandi nifhem li meta qed ngħidu l-kelma “average” bil-Malti rridu nfissru ras imb’ras u l-Ministru naħseb li jaf daqsi li l-irjus mhumiex kollha indaqs. Meta qed nara r-riżultat tal-kalkoli li għamel il-Ministru, ma nistax nemmen kif l-average weekly income ta’ persuni li għandhom aktar minn 60 sena huwa ta’ €202 fil-ġimgħa. Probabbilment meta qed nagħmlu l-average qegħdin indaħħlu ta’ min għandu ħafna aktar minn €202 u qed jitqassam fuq min għandu ħafna inqas. Jista’ l-Ministru jagħtina għall-inqas range ta’ bejn wieħed u ieħor min qiegħed l-aktar fil-kategorija l-baxxa u min qiegħed l-aktar fil-kategorija l-kbira?  Għax hawnhekk żgur li għandek a bell shaped curve, kif ngħidu fl-istatistika, fejn għandek ammont li qiegħed jieħu ħafna inqas, għandek ammont li qiegħed fin-nofs u għandek numru kbir li qiegħed ’il fuq.  Fir-risposta li ta l-Ministru qed jagħti l-impressjoni li kull min għandu ’l fuq minn 60 sena hawn Malta għandu d-dħul ta’ €202 fil-ġimgħa, u din hija assolutament misleading.  Għaldaqstant nitlob lill-Ministru biex jikkummenta dwarha.

MR SPEAKER: Il-Ministru. 

ONOR. TONIO FENECH:  Sur President, jien m’għamiltx xi press conference u ddeċidejt li nuża din il-figura biex nagħti xi stampa tar-realtà soċjali tal-pajjiż. Saret domanda speċifika mill-Onor. Agius Decelis dwar x’inhu l-average.  Issa kif qal l-Onor. Vella, ħafna drabi l-average ma jgħidx ħafna għax ikollok min jieħu ħafna u min jieħu ftit.  Jekk l-Onor. Interpellant jixtieq li l-informazzjoni tingħata f’aktar strata, nitolbu jagħmel id-domanda u jingħata d-data f’dan is-sens.  Nerġa’ ngħid li hemm limitazzjoni peress li s-sena 2010 ma tkunx għadha ingħalqet kompletament f’dak li hu filing ta’ returns u allura ma jkollniex l-informazzjoni sħiħa.  Hemm income li ma jiġix inkluż għax din hija skont l-income tax returns fejn l-interessi li jkollhom mid-dħul tagħhom tal-banek u li jinqatgħu mit-taxxa ma jiġux inklużi. jiġifieri hemm dawn il-konsiderazzjonijiet, però ladarba talabni l-average, jiena tajtu dawk il-figuri.

MR SPEAKER:  L-Onor. Vella.

ONOR. GEORGE VELLA: Jien nifhem u għalhekk fil-bidu għamilt enfasi fuq il-kelma “average”. Il-Ministru huwa f’pożizzjoni li jgħidilna bejn wieħed u ieħor kif inhuma mqassmin l-incomes, jiġifieri x’persentaġġ hemm li huwa taħt il-€100, x’persentaġġ hemm bejn il-€100 u l-€150 u x’persentaġġ hemm bejn il-€150 u t-€200?  Għax kif għedt,  tajjeb li ma nagħtux din il-figura għax kieku kulħadd għandu average ta’ €202 fil-ġimgħa, kieku m’hawnx il-problemi tal-faqar li qed niltaqgħu magħhom kuljum ġewwa pajjiżna. 

MR SPEAKER:  Il-Ministru.

ONOR. TONIO FENECH: Nerġa’ ngħid li jekk issir id-domanda, lest li nagħti l-informazzjoni.  

FERTILITY RATE

25795. L-ONOR. JOE MIZZI (f’isem l-Onor. Anthony Agius Decelis)  staqsa lill-Ministru tal-Finanzi, l-Ekonomija u Investiment: Jista' l-Ministru jgħid x'kienet il-fertility rate f'Malta bejn l-2001 u l-2011, sena b'sena?
ONOR. TONIO FENECH:  Ngħarraf lill-Onor. Interpellant illi l-informazzjoni mitluba qed titpoġġa fuq il-Mejda tal-Kamra.
PULIZIJA – FLUS IVVOTATI GĦALL-ĦLAS TA’ ARRETRATI
25895. L-ONOR. JOE MIZZI (f’isem l-Onor. Anthony Agius Decelis)  staqsa lill-Ministru tal-Ġustizzja u l-Intern: Jista' l-Ministru jikkonferma li ġew ivvotati flus biex jitħallsu l-arretrati li għandhom jieħdu l-Pulizija mill-2003 sal-2010? Jista' jgħid kemm hija is-somma vvotata? Jista' jgħid jekk l-arretrati humiex se jingħataw lil kull persuna li serviet fil-Korp f'dan il-perjodu jew inkella jista' jispjega kif u lil min se jingħataw dawn l-arretrati?
ONOR. CARMELO MIFSUD BONNICI (Ministru tal-Ġustizzja u l-Intern):  Nitlob lill-Onor. Interpellant jirriferi għat-tweġiba għall-mistoqsija parlamentari 26114.

KAĊĊATURI – LIĊENZJA GĦALL-KAĊĊA FIR-REBBIEGĦA

25897. L-ONOR. JOE MIZZI (f’isem l-Onor. Anthony Agius Decelis)  staqsa lill-Prim Ministru: Jista' l-Prim Ministru jgħid kemm daħħal flus żejda mid-dilettanti kaċċaturi biex setgħu joħorġu jipprattikaw id-delizzju tagħhom tal-kaċċa f'din ir-rebbiegħa?
ONOR. MARIO DE MARCO (Segretarju Parlamentari) (f’isem il-Prim Ministru):  Informat li għadhom ma daħlux il-kontijiet kollha relatati. Però nista’ ninforma lill-Kamra verbalment li l-liċenzja kienet ta’ €50 għal kull kaċċatur li applika għal din il-liċenzja. Infurmat ukoll li kien hemm 5,642 persuni li applikaw u għaldaqstant iċ-ċifra totali telgħet  għal €282,100. 
MR SPEAKER: L-Onor. Mizzi, mistoqsija supplimentari. 

ONOR. JOE MIZZI: Kemm ġew ingaġġati nies biex jinfurzaw il-liġijiet? 

MR SPEAKER:  Onorevoli, din id-domanda mhijiex relatata direttament.

ONOR. JOE MIZZI: Sur President, peress li meta kont staqsejt jekk il-€50 humiex marbutin ma’ taxxa u l-Prim Ministru fir-risposta tiegħu qalli li din iċ-ċifra se tingħata lil min għandu jara li l-liġi tiġi nfurzata, jidhirli li l-mistoqsija supplimentari hija marbuta eżattament ma’ dik oriġinali.  

MR SPEAKER: Is-Segretarju Parlamentari. 

ONOR. MARIO DE MARCO:  L-Onor. Interpellant m’għandux jippretendi li fil-file għandu jkolli informazzjoni dwar kemm ġew ingaġġati nies ukoll, però jekk jagħmilli mistoqsija bil-miktub ma nsib l-ebda diffikultà li nagħtih risposta.

MR SPEAKER:  L-Onor. Mizzi.

ONOR. JOE MIZZI: Jista’ għall-inqas jgħidli jekk ix-xogħol sarx minn nies oħra minbarra l-ALE jew minbarra l-Pulizija, mingħajr ma jgħidli kemm kien n-numru?  

MR SPEAKER:  Is-Segretarju Parlamentari.

ONOR. MARIO DE MARCO: Bir-rispett kollu, nerġa’ ngħid li fil-mistoqsija oriġinali ma ġejtx mitlub ngħid jekk l-enforcement sarx mill-ALE, jekk sarx minn nies oħrajn jew jekk daħlux pulizija żejda, kif probabbilment qiegħed jagħti l-impressjoni.  Naħseb li l-mistoqsija kienet verament speċifika dwar x’flus iddaħħlu, filwaqt li l-mistoqsija supplimentari li qed jagħmel issa dwar enforcement timmerita mistoqsija għaliha nnifisha. 

MR SPEAKER:  L-Onor. Mizzi.

ONOR. JOE MIZZI: Jekk iddaħħlu nies żejda, għal xiex intużaw?

ONOR. MARIO DE MARCO: Nerġa’ ngħid li l-mistoqsija supplimentari mhijiex relatata ma’ dik oriġinali li kienet speċifika.

MR SPEAKER: L-Onor. Agius Decelis, mistoqsija supplimentari. 

ONOR. ANTHONY AGIUS DECELIS: Jista’ l-Ministru jikkonferma jekk hux se tkun prassi tal-gvern li joħroġ liċenzja żejda kull darba li jiddeċiedi li joħroġ dan l-istaġun?

MR SPEAKER:  L-Onor. de Marco.

ONOR. MARIO DE MARCO: Il-kwestjoni tal-liċenzja żejda tinħareġ skont il-ħtieġa tal-avviż legali, jiġifieri kien hemm riferenza għal-liċenzji żejda li wieħed kellu japplika apposta. Nafu l-formula li ntużat, u allura mhuwiex eskluż li jkun hemm din il-liċenzja żejda preċiżament minħabba l-każ tar-Rebbiegħa. 

MR SPEAKER:  L-Onor. Decelis.  

ONOR. ANTHONY AGIUS DECELIS: Sur President, bil-ħlas tal-liċenzja ta’ €50 kull kaċċatur seta’ jaqbad erba’ gamimiet. Dan se jkun ir-ratio ma’ kemm-il gamiema jkollu għad-dispożizzjoni tiegħu li jista’ jaqbad il-kaċċatur? Jiġifieri jekk l-istaġun jitwal, il-liċenzja tista’ tiżdied ukoll? 

MR SPEAKER:  L-Onor. de Marco.

ONOR. MARIO DE MARCO: Bir-rispett kollu, mhijiex mistoqsija relatata ma’ kif inħadmet. 

MR SPEAKER: L-Onor. Galdes, mistoqsija supplimentari. 

ONOR. RODERICK GALDES: Il-ħlas li tħallas mill-kaċċaturi għal din il-liċenzja se jkopri ukoll l-istaġun tal-Ħarifa jew tar-Rebbiegħa biss? 

ONOR. MARIO DE MARCO: Skont l-informazzjoni li għandi, din kienet liċenzja speċjali għar-Rebbiegħa u mhux għall-Ħarifa.

RENEWABLE ENERGY MILL-BIOGAS
26126. L-ONOR. JOE MIZZI (f’isem l-Onor. Leo Brincat)  staqsa lill-Ministru għar-Riżorsi u Affarijiet Rurali: Rigward l-Impjant ta’ Sant'Antnin, jista' l-Ministru jgħid kemm qed jiġi prodott renewable electricity mill-biogas u kemm qed jiġi prodott kompost biex jiġi risupplit lill-għelieqi?  Jista’ jikkonferma wkoll li f’kull stadju (24 x 7) id-data relevanti qed tkun on line in real time?

ONOR. GEORGE PULLICINO (Ministru għar-Riżorsi u Affarijiet Rurali):  Ninforma lill-Onor. Interpellant illi bħalissa l-impjant għadu fi stadju ta’ commissioning, u bejn 7,000 u 10,000 kw/hr ta’ renewable electricity qed jiġu ġġenerati kuljum. Il-kompost li qed jiġi prodott qed jintbagħat għat-testijiet biex inkunu nafu l-kwalità tiegħu. Għaldaqstant preżentement l-ebda kompost mhu qed jiġi mqassam għal fuq l-għelieqi. M’hemm l-ebda obbligu statutorju li l-WasteServ tpoġġi dettalji on line.
MR SPEAKER: L-Onor. Galdes, mistoqsija supplimentari. 

ONOR. RODERICK GALDES: Jista’ jgħid x’qed isir mill-kompost li qed jiġi prodott sakemm isiru t-testijiet? 

MR SPEAKER: Il-Ministru.

ONOR. GEORGE PULLICINO: Safejn naf jien dan il-kompost qed jiġi maħżun u perjodikament, peress li għadu fuq commissioning, isiru t-testijiet fuq partijiet minnu.

MR SPEAKER: L-Onor. Vella, mistoqsija supplimentari. 

ONOR. GEORGE VELLA: Peress li kien hemm l-idea li kellu jkun hemm monitoring committee fuq l-impjant, jista’ l-Ministru jagħtina iżjed informazzjoni fuqu u jgħidilna jekk twaqqafx jew le?

MR SPEAKER: Il-Ministru.

ONOR. GEORGE PULLICINO: Konna tlabna xi ismijiet biex jiġu nominati u jekk dan il-monitoring committee għadu ma twaqqafx, wasal biex jitwaqqaf.

DIPARTIMENT TAL-VAT - PERFORMANCE BONUS LID-DIRETTUR ĠENERALI

26127. L-ONOR. JOE MIZZI (f’isem l-Onor. Leo Brincat)  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk u kemm ħadu performance bonus id-Direttur Ġenerali tad-Dipartiment tal-VAT u d-diriġenti ewlenin tal-istess Dipartiment minn mindu feġġ l-iskandlu tal-frodi fil-VAT sal-lum sena b’sena? Jista' jikkonferma ukoll jekk ħadux performance bonuses ukoll minn mindu ġie ppubblikat ir-rapport tal-bord tal-inkjesta dwar l-operat tas-sistemi tal-VAT li jġib id-data tal-1 ta' Frar, 2010 u kemm kien?
ONOR. TONIO FENECH:  Ngħarraf lill-Onor. Interpellant illi mill-1 ta’ Jannar, 2009 sal-31 ta’ Marzu, 2010 id-Direttur Ġeneral tal-VAT ingħata performance bonus ta’ 13% filwaqt li t-tliet diretturi ngħataw 12% kull wieħed. Ma ngħata l-ebda performance bonus ieħor wara l-31 ta’ Marzu, 2010. 
EUROPEAN ANTI-FRAUD OFFICE - INVESTIGAZZJONIJIET 

26128. L-ONOR. JOE MIZZI (f’isem l-Onor. Leo Brincat)  staqsa lill-Prim Ministru: Minn mindu Malta saret membru tal-Unjoni Ewropea, saru investigazzjonijiet dwar ċerti setturi ta’ pajjiżna li ġew triggered mill-European Anti-Fraud Office (OLAF) tal-Unjoni Ewropea? Min huwa l-OLAF liaison official tal-Gvern Malti?

ONOR. MARIO DE MARCO (f’isem il-Prim Ministru): Ta’ kull sena l-OLAF jippubblika activity report fejn jiġu ndikati n-numru ta’ każijiet miftuħa f’oqsma differenti f’kull Stat Membru. Minn mindu Malta saret Stat Membru tal-Unjoni Ewropea inħarġu sitt rapporti:

Skont il-Ħames Rapport li jkopri s-sena li tagħlaq f’Ġunju 2004, kien hemm każ wieħed relatat mal-qasam tal-agrikoltura;

Skont is-Sitt Rapport li jkopri bejn 1 ta’ Lulju, 2004 u l-31 ta’ Diċembru, 2005 kien hemm żewġ każi miftuħa, wieħed fis-settur tal-agrikoltura u l-ieħor fis-settur tan-nefqa diretta;

Skont is-Seba’ Rapport li jkopri s-sena 2006, kien hemm każ wieħed miftuħ fil-qasam tan-nefqa diretta – dan l-istess każ irrapportat fir-rapport preċedenti;

Skont it-Tmien Rapport Annwali li jkopri s-sena 2007, ma kien hemm l-ebda każ miftuħ;

Skont id-Disa’ Rapport Annwali li jkopri s-sena 2008, kien hemm każ wieħed miftuħ klassifikat bħala investigazzjoni interna;

Skont l-Għaxar Rapport Annwali li jkopri s-sena 2009, kien hemm każ wieħed miftuħ relatat mas-settur tas-sigaretti.

Għaldaqstant fil-perijodu rapportat kien hemm total ta’ ħames każijiet. Ir-Rapport li jkopri s-sena 2010 mistenni joħroġ għal ħabta ta’ Lulju 2011.

L-uffiċjal ta’ kuntatt tal-Gvern Malti għal-OLAF hija s-Sinjura Rita Schembri, li hija d-Direttur Ġenerali Awditjar Intern u Investigazzjonijiet, bħala l-Kap tas-Servizz ta’ Kordinazzjoni Kontra l-Frodi ta’ Malta (AFCOS).

INTEGRAZZJONI TA’ DIPARTIMENTI
26129. L-ONOR. JOE MIZZI (f’isem l-Onor. Leo Brincat)  staqsa lill-Ministru tal-Finanzi, l-Ekonomija u Investiment: Jista' l-Ministru jgħid fiex wasal il-proċess biex jingħaqdu fl-operat tagħhom id-Dipartiment tal-VAT, id-Dipartiment tat-Taxxi Interni u r-revenue generating arms oħrajn tal-ministeru tal-finanzi?

ONOR. TONIO FENECH:  Ngħarraf lill-Onor. Interpellant illi fil-ġranet li ġejjin se jitressaq Abbozz ta’ Liġi fil-Parlament bl-iskop li jinbeda l-proċess sabiex it-tliet dipartimenti jiġu integrati amministrattivament f’entità waħda.
MCAST - AUDITED ACCOUNTS
26137. L-ONOR. JOE MIZZI  staqsa lill-Ministru tal-Edukazzjoni, Xogħol u l-Familja: Tista' l-Ministru tpoġġi fuq il-Mejda tal-Kamra l-audited accounts tal-MCAST ?
ONOR. CLYDE PULI (f’isem il-Ministru tal-Edukazzjoni, Xogħol u l-Familja):  Qed inpoġġi fuq il-Mejda tal-Kamra l-Audited Accounts tal-MCAST għas-sena 2009. L-audited accounts tal-2010 se jitpoġġew fuq il-Mejda tal-Kamra fil-ġimgħat li ġejjin. 

AIR MALTA - ASSI FFRIŻATI FIL-LIBJA

26138. L-ONOR. JOE MIZZI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid kemm huma l-assi finanzjarji li l-Air Malta għandha ffriżati fil-Libja? Jista' jgħid jekk hemmx xi pjan biex jiġu rkuprati dawn l-assi? Jista' jgħid jekk din l-issue tqajmitx mal-Unjoni Ewropea? Jekk fl-affermattiv, x’reazzjoni ngħatat mill-Unjoni Ewropea?  Jekk le, għaliex ma nħassx il-bżonn li titqajjem mal-Unjoni Ewropea?

ONOR. TONIO FENECH:  Ngħarraf lill-Onor. Interpellant illi l-informazzjoni mitluba ma tistax tingħata għax hija ta’ natura kummerċjalment sensittiva.

MR SPEAKER: Grazzi. Il-ħin tal-mistoqsijiet għadda. Ngħaddu għal Tqegħid ta’ Karti Il-Ministru Giovanna Debono.


TQEGĦID TA’ KARTI

ONOR. GIOVANNA DEBONO (Ministru għal Għawdex):  Sur President, inqiegħed fuq il-Mejda tal-Kamra:  

Tagħrif dwar kiri ta’ karozzi mill-Ministeru għal Għawdex, bi tweġiba għall-mistoqsija parlamentari 26752.

MR SPEAKER:  Grazzi.  Il-Ministru George Pullicino.

ONOR. GEORGE PULLICINO:  Sur President, inqiegħed fuq il-Mejda tal-Kamra:  

 Kopja ta’ stqarrija għall-istampa maħruġa mid-Dipartiment tal-Informazzjoni fl-10 ta’ Ġunju, 2011 dwar Triq Bisazza f’Tas-Sliema li se ssir triq pedonali, bi tweġiba għall-mistoqsija parlamentari 26773.

MR SPEAKER:  Grazzi.  Il-Ministru Carmelo Mifsud Bonnici. 

ONOR. CARMELO MIFSUD BONNICI (Ministru tal-Ġustizzja u l-Inern):  Sur President, inqiegħed fuq il-Mejda tal-Kamra:  

Tagħrif dwar id-dati tal-laqgħat tal-Bord tan-Negozjar għall-Pulizija fil-perjodu bejn l-2004 u l-2010, bi tweġiba għall-mistoqsija parlamentari 26777 u

Tabella li turi l-għadd ta’ immigranti llegali li daħlu f’Malta bejn Jannar u Mejju 2011 maqsuma skont in-nazzjonalità, bi tweġiba għall-mistoqsija parlamentari 26779.

MR SPEAKER:  Grazzi.  L-Onor. Clyde Puli.

ONOR. CLYDE PULI:  Sur President, f’isem il-Ministru tal-Edukazzjoni, Xogħol u Familja, inqiegħed fuq il-Mejda tal-Kamra:  

Tabella li turi l-għadd ta’ studenti li jattendu l-kindergarten u skejjel primarji tal-Istat maqsuma skont il-lokalità, bi tweġiba għall-mistoqsija parlamentari 26739;

Tabella li turi l-għadd ta’ studenti taħt is-16-il sena minn San Pawl il-Baħar li attendew skejjel tal-Istat, tal-Knisja u Indipendenti matul is-sena skolastika 2010/2011, bi tweġiba għall-mistoqsija parlamentari 26782; u

Tabella li turi l-għadd ta’ studenti li fi tmiem is-sena skolastika 2010/2011 qagħdu għall-eżami li jwassal sal-livell sekondarju, bi tweġiba għall-mistoqsija parlamentari 26783.


INFORMAZZJONI

MR SPEAKER:  Skont paragrafu 4 tal-artiklu 120(b) tal-Ordnijiet Permanenti tal-Kamra, ninforma lill-Kamra li fil-Laqgħa tal-Kumitat Permanenti dwar il-Kontijiet Pubbliċi tal-lum, l-Erbgħa, 15 ta’ Ġunju 2011, l-Onor. Beppe Fenech Adami se jissostitwixxi lill-Onor. Tonio Fenech. 
Ninforma wkoll lill-Kamra li fil-Laqgħa tal-Kumitat Magħżul dwar ir-Rikodifikazzjoni u Konsolidazzjoni tal-Liġijiet tal-lum l-Erbgħa, 15 ta’ Ġunju 2011, l-Onor. Jean Pierre Farrugia se jissostitwixxi lill-Onor. Francis Zammit Dimech.  
Stqarrijiet Miisterjali?  Mozzjonijiet. 

L-Onor. Evarist Bartolo.  


KSUR TA’ PRIVILEĠĠ

ONOR. EVARIST BARTOLO:  Sur President, niġbed l-attenzjoni tiegħek għal risposta assolutament mhux aċċettabbli li tani l-Ministru tal-Finanzi Tonio Fenech fuq il-mistoqisja dwar il-każ tal-BOV u l-La Vallette Multi-Manager Property Fund.  Nixtieq inkun naf jekk huwiex aċċettabbli li dan jimputa li jien għandi xi intenzjonijiet malizzjużi, jew li għandi xi ħsieb jew li qed naqbeż għall-interessi ta’ xi ħadd jew li għandi l-interess li nfixkel il-verifiki li għadhom għaddejjin meta kull mistoqsija parlamentari u kull intervent li għamilt f’din il-Kamra kienu biex isiru l-investigazzjonijiet. U rrid nagħmilha ċara li jien mhux se nħallih jintimidani, la hu u lanqas is-Sur Chalmers, li stajt ġibt bi ksur ta’ privileġġ b’ittra li bagħatli wara li għamilt intervent li ħassejt li għandi nagħmel biex naqbeż għal min ġie misruq minn dak il-fond. Imisshom jisħtu!  (Onor. Membri:  Hear, hear)  Inqdew b’nies li lanqas jafu jiktbu u jaqraw u begħulhom skemi li li kienu biss għal professional investors!  

MR SPEAKER:  Jekk jogħġbok tista’ tindikali n-numru tal-mistoqisja?  

ONOR. EVARIST BARTOLO:  Il-mistoqsija hija numru 26769.  

MR SPEAKER:  Is-Sedja tieħu nota tal-punt imqajjem mill-Onor. Interpellant.  
L-Onor. Tonio Fenech.  

ONOR. TONIO FENECH:  Sur President, I stand mar-risposta li tajt.  Naħseb li huwa mod irresponsabbli kif saret id-domanda. L-ewwel nett donnu l-Onor. Interpellant ma jagħrafx is-sensittivitajiet anke tal-gvern qua li għandu taħtu l-kompetenza tar-regolatur li jrid ikun indipendenti, huwa shareholder li lanqas huwa maġġoritarju, u allura kull kelma li jien nista’ ngħid tista’ tiġi nterpretata b’tali mod li qed nipprova ninfluwenza proċess naħa jew oħra. Barra li hemm investituri hemm ukoll shareholders, jiġifieri hemm ħafna interessi ta’ nies żgħar li huma affettwati minn dak kollu li jista’ jiġri. Jekk hemm affarijiet li l-Onor. Interpellant irid jistaqsi dwarhom jew għandu xi informazzjoni, hemm proċess kif dan jista’ jagħmlu. Jista’ jissottometti l-informazzjoni lill-awtorità kompetenti biex tinvestiga, kif għamilt jien bl-informazzjoni li huwa ta.  Però li wieħed jagħmel id-domanda u diġà sar il-ġudikant tal-proċess sħiħ, ma naħsibx li huwa mod kif għandhom isiru l-affarijiet.

MR SPEAKER:  L-Onor. Joe Mizzi.  

ONOR. JOE MIZZI:  Sur President, is-Sedja taf li meta timputa lil xi ħadd tkun qed tmur kontra d-drittijiet ta’ dak il-membru u tkun qed tikser il-privileġġi.  Għaldaqstant qed nitlob li tinnejmjah għax qed jikser ir-regolamenti, peress li qed jimputa meta ma jistax jimputa.

MR SPEAKER:  Grazzi.  Is-Sedja qed tieħu nota tal-punti mqajmin.  L-Onor. Mizzi.  

ONOR. JOE MIZZI:  Mr Speaker, qed ngħid ċar u tond li dan huwa ksur ta’ privileġġ  u qed nitolbok biex tieħu d-deċiżjoni u tinnejmjah issa.

MR SPEAKER:  L-Onor. Tonio Fenech.  

ONOR. TONIO FENECH:  Sur President, nitlob lill-Onor. Interpellant jgħid liema Standing Order qed japplika u fejn fir-risposta tiegħi ħassu inġurjat. Għax fir-realtà semma ħafna affarijiet li mhumiex fir-risposta tiegħi.  

MR SPEAKER:  L-Onor. Mizzi.  

ONOR. JOE MIZZI:  Meta inti timputa, ma tistax timputa deputat! Dawn huma parti mill-Istanding Orders u parti mill-privileġġi!  (Interruzzjonijiet)  Iva, inti imputajt. U qalhielek fejn imputajt.  Allura issa jiena qed nitlob lis-Sedja biex tinnejmjak. Is-Sedja għandha kull dritt tissospendi u tiddeċiedi jekk għandhiex tinnejmjak jew le, imma qed nitlob speċifikament biex is-Sedja tinnejmjak!  

MR SPEAKER:  L-Onor. Evarist Bartolo.  

ONOR. EVARIST BARTOLO:  Sur President, se nikkwota l-kliem sabiħ u l-attribwiti sagri li għamilli hawnhekk fejn qed jgħid hekk:  

“… biex ma jkomplix jagħmel insinwazzjonijiet u jitfa’ dubji spekulattivi u malafamanti intiżi biss …”

- lanqas qal “fost affarijiet oħra” imma “intiżi biss” - 

“… biex ma jfixklux il-verifiki li għadhom għaddejjin u li skont kif ħabbret l-awtorità dalwaqt se jaslu fi tmiemhom.”.

Dan qed jattribwili mhux biss intenzjonijiet malafamanti imma anke li rrid infixkel il-verifiki li jien stess tlabt li jsiru.  

MR SPEAKER:  Jiena fhimt li kienet se tkun talba għal ruling fuq issue ta’ ksur ta’ privileġġ.  Issa l-Onor. Joe Mizzi qed jagħmel talba oħra speċifika hux hekk?   L-Onor. Mizzi.  

ONOR. JOE MIZZI:  Sur President, jiena tlabtek speċifikament biex tinnejmja lill-Ministru Tonio Fenech. Ovvjament jekk inti trid tissospendi biex tagħti d-deċiżjoni hija f’idejk, imma jien speċifikament qed ngħidlek li tlabtek biex tinnejmjah għax qed jimputa u ma jistax jimputa.    

MR SPEAKER: Se nissospendi l-Kamra biex inkun nista’ nikkonsulta fuq din il-materja.  

Fis-6.37 p.m. il-Kamra ġiet sospiża u rriżumiet fis-7.43 p.m. 

RULING

MR SPEAKER:  Se nagħti ruling fuq dak li għadu kif qam f’din il-Kamra:    
 

Fid-diskors tal-Onor. Evarist Bartolo u f’dak tal-Onor. Joe Mizzi ġie allegat li sar ksur ta’ privileġġ mill-Onor. Tonio Fenech kontra l-Onor. Evarist Bartolo fit-tweġiba bil-miktub li ngħatat għall-mistoqsija parlamentari 26769 u li l-Onor. Tonio Fenech għandu jiġi named minħabba dan.
 
Dawn huma żewġ proċeduri distinti u differenti.
 
Is-Sedja rat it-tweġiba tal-Onor. Tonio Fenech u tiddikjara li din tikkostitwixxi prima facie ksur ta’ privileġġ kontra l-Onor. Evarist Bartolo abbażi tal-Ordni Permanenti 60 u tirriferi l-każ quddiem il-Kumitat Permanenti dwar il-Privileġġi.
L-Onor. David Agius.


PERMESS TAL-KAMRA

ONOR. DAVID AGIUS:  Sur President, nitlob il-permess tal-Kamr biex ngħaddu għal item 1 tal-Ordnijiet tal-Ġurnata kif jidher fuq l-aġenda.
MR SPEAKER: Hawn permess?  (Onor. Membri: Iva)

Il-permess ingħata.

MR SPEAKER:  Ngħaddu għall-Ordnijiet tal-Ġurnata.


ORDNIJIET TAL-ĠURNATA

ABBOZZ TA’ LIĠI BIEX JEMENDA DIVERSI LIĠIJIET DWAR IS-SERVIZZI FINANZJARJI 

VARIOUS FINANCIAL SERVICES LAWS (AMENDMENT) BILL

MR SPEAKER:   Il-Ministru Tonio Fenech.

ONOR. TONIO FENECH: Mr Speaker, nipproponi t-Tielet Qari tal-Abbozz ta’ Liġi li jemenda diversi liġijiet dwar servizzi finanzjarji.”.

MR SPEAKER:  Min jissekonda?

ONOR. TONIO BORG:  Nissekonda.

MR SPEAKER:  Il-mistoqsija hi li l-Abbozz ta’ Liġi msejjaħ “Att biex jemenda diversi liġijiet dwar servizzi finanzjarji” jiġi moqri t-Tielet Darba. Dawk favur?  (Onor. Membri:  Aye)  Dawk kontra?  Agreed.  

Il-mozzjoni għaddiet nem. con. u l-Abbozz ta' Liġi ġie moqri t-Tielet Darba u għadda.


MOZZJONIJIET

ESTIMI TA' DĦUL U NFIQ 
TAL-AWTORITÀ TAT-TURIŻMU TA’ MALTA GĦAS-SENA 2011 

MR SPEAKER:  Is-Segretarju Parlamentari, l-Onor. Mario de Marco.

ONOR. MARIO DE MARCO (Segretarju Parlamentari):  Sur President, f’isem il-Prim Ministru nipproponi:

Illi l-Kamra tapprova l-estimi ta' dħul u infiq tal-Awtorità tat-Turiżmu ta' Malta għas-sena finanzjarja mill-1 ta' Jannar, 2011 sal-31 ta' Diċembru, 2011 skont l-Att dwar Servizzi tal-Ivvjaġġar u tat-Turiżmu għal Malta (Kap 409).

MR SPEAKER:  Min jissekonda?  

ONOR. DAVID AGIUS:  Nissekonda.

MR SPEAKER: Infakkar lill-Kamra li d-diskussjoni fuq din il-mozzjoni għandha tieħu seduta waħda bil-ħin jinqasam indaqs bejn kelliema tal-Gvern u kelliema tal-Oppożizzjoni bil-winding-up għall-gvern.  Onor. Agius, hemm xi punti li trid tagħmel?

ONOR. DAVID AGIUS: Sur President, jimporta tagħtina ftit minuti sakemm niftiehmu fuq x’se nagħmlu dwar il-ħin tal-Kamra? 

MR SPEAKER: Kollox sew.  L-Onor. Joe Mizzi.

ONOR. JOE MIZZI:  Jien qed nissuġġerixxi li nispiċċaw id-diskussjoni fid-9.30 p.m., jiġifieri ma jkunx hemm Aġġornament u li minn issa sal-aħħar il-ħin jinqasam indaqs bejn iż-żewġ naħat.

MR SPEAKER:  Hawn ftehim?  (Onor. Membri:  Iva)  Rimarki?  L-Onor. Ċensu Galea.

ONOR. ĊENSU GALEA:  Sur President, fil-ftit ħin li għandi għad-dispożizzjoni tiegħi m’iniex se nitkellem dwar l-estimi tal-Awtorità Maltija tat-Turiżmu imma dwar ir-rilevanza pjuttost qawwija li għandu is-settur tat-turiżmu f’pajjiżna, b’mod partikolari għal dak li jikkonċerna l-inħawi ta’ San Pawl il-Baħar u l-Mellieħa. Dan is-settur għandu numru ta’ implikazzjonijiet marbuta mal-ħidma lokali u anke mal-ħidma nazzjonali u se nsemmi xi ftit minnhom. F’dawn l-inħawi għandna numru kbir ta’ lukandi li flimkien għandhom kważi 16,000 sodda. Fil-fatt f’San Pawl il-Baħar insibu 11,300 sodda u fl-inħawi tal-Mellieħa nsibu 4,400 sodda. Ħafna mit-turisti li nsibu f’dawn l-inħawi jiġu fuq btala qasira filwaqt li oħrajn jiġu għal perijodu itwal, u naturalment l-impatt ekonomiku li dawn iħallu huwa pjuttost qawwi.  

Wieħed jista’ jargumenta li f’ċerti partijiet ta’ dawn il-lokalitajiet hemm numru ta’ problemi li wieħed jipprova jtejjeb minn żmien għal ieħor.  Huwa proprju dan li Gvern Nazzjonalista għamel u qed ikompli jagħmel għax l-investimenti li saru, anke infrastrutturali, fl-inħawi ta’ San Pawl il-Baħar u l-Mellieħa huma pjuttost kbar.  Preżentement hemm proġetti marbutin direttament mal-qasam tat-turiżmu li huma finanzjati mill-ministeru responsabbli mit-turiżmu flimkien ma’ fondi li ġejjin mill-Unjoni Ewropea.  Dawn se jagħtu dehra għal kollox ġdida lil dik il-parti magħrufa bħala l-Knisja tal-Gillieru sa ħdejn l-iskola primarja ta’ San Pawl il-Baħar.  Dawn l-inħawi qegħdin jinbidlu b’mod radikali minn kif kienu sa ftit tax-xhur ilu. Huwa naturali wkoll li meta jkun qed isir xogħol ta’ dan it-tip jinħolqu numru ta’ kontroversji kif ġara fix-xhur li għaddew u se jkomplu jinħolqu minn ċerti nies proprju għax jidhrilhom li hekk għandhom jagħmlu. Sfortunatament ikun hemm ukoll miżinformazzjoni li titwassal lin-nies li mbagħad ikollha effett anke fuq l-opinjoni ta’ dak li jkun.  

Għalhekk l-appell tiegħi lill-kuntratturi li qegħdin jaħdmu fl-inħawi hu li jispiċċaw ix-xogħol li għandhom f’idejhom kemm jista’ jkun malajr għax m’għandix dubju li fil-mument li dan isir, id-dehra tal-inħawi tagħti mpressjoni għal kollox differenti minn kif kienet qabel u allura dak li jkun ikun jista’ wkoll jibda jgawdi minn dan l-investiment.  Minbarra n-numru ta’ lukandi li għandna f’dawn l-inħawi għandna wkoll sitwazzjonijiet li jagħtu indikazzjoni ċara ta’ kemm hu importanti dan is-settur.  Fost l-oħrajn insemmi l-garaxxijiet li jipprovdu servizzi tal-karozzi tal-kiri. Skont informazzjoni mogħtija f’dan il-Parlament, bejn San Pawl il-Baħar u l-Mellieħa hemm 84 garage ta’ karozzi tal-kiri u 17-il garage ta’ karozzi self-drive. Bejniethom dawn huma responsabbli għal 1,500 karozza tal-kiri li jintużaw minn numru kbir ta’ turisti. Jiġifieri dawn ukoll huma parti integrali mis-servizz li jingħata lit-turisti li jiġu fuq btala f’pajjiżna.  Imbagħad hemm ukoll numru ta’ restaurants, ta’ bars u ta’ snack bars li wkoll jintużaw minn dawn it-turisti. Fil-fatt f’San Pawl il-Baħar hemm 147 restaurant, 116 bars u 65 takeaway, filwaqt li fil-Mellieħa hemm 41-il restaurant, 41 bar u 14-il takeaway.  

Sur President, qed insemmihom dawn għax kollha huma servizzi marbutin mas-settur tat-turiżmu li, kif għedt fil-bidu, għandu importanza mhux żgħira għal dawk kollha li jgħixu f’dawn l-inħawi. Naturalment minn żmien għal ieħor ikollok ukoll sitwazzjonijiet fejn b’riżultat tal-operaturi kollha li jaħdmu f’dan is-settur jinħolqu ċerti konflitti mar-residenti permanenti tal-lokalità, li bi dritt jippretendu li ma jitilfux minn dawk li suppost huma d-drittijiet tagħhom, bħal parkeġġ u kwiet f’ċerti postijiet. Fil-fatt  f’dawn il-ġranet għamilt domanda parlamentari oħra dwar in-numru ta’ persuni li tressqu l-qorti għax għamlu xi forma ta’ storbju fil-lokalità u wħud minnhom instabu ħatja.  Naturalment dan kollu jħalli ċertu impatt fuq l-inħawi.  Naħseb li biex wieħed ikun jista’ jilħaq minn naħa l-għan tal-importanza turistika f’pajjiżna u mill-banda l-oħra nħallu lir-residenti jgħixu fil-kwiet, tajjeb li wħud minn dawk li joperaw ma jħallux l-entużjażmu tagħhom jiġri bihom billi permezz ta’ dak li jagħmlu joħolqu problemi mar-residenti. 

M’għandix dubju li waħda mill-affarijiet importanti biex l-inħawi jkomplu mexjin ’il quddiem hija l-paċi bejn ir-residenti u dawk li jagħtu s-servizzi f’dawn l-oqsma differenti.  Irrid nammetti li hemm konflitt pjuttost qawwi bejn dawn is-sitwazzjonijiet, rapport wara l-ieħor ta’ nuqqas ta’ ftehim bejn ir-residenti u dawk li joperaw f’postijiet turistiċi. Madanakollu, biex inkunu nistgħu nilħqu l-għan li nkomplu mmexxu l-inħawi ’l quddiem u fl-istess ħin ir-resident ikun jista’ jgawdi l-paċi li jippretendi li jkollu,  hemm bżonn li ma jkunx hemm ċerti abbużi minn uħud li joperaw f’dawn l-inħawi.  Dawn huma realtajiet li jġibu lit-turist f’kuntatt dirett mal-persuni li joqogħdu fl-inħawi u dan se jkompli jkollu effett fuq il-livell soċjali. Jekk nitkellmu dwar ir-realtajiet tar-residenzi fl-inħawi ta’ San Pawl il-Baħar, li ħafna minnhom oriġinaw fis-snin l-imgħoddija anke permezz ta’ kuntatti diretti mat-turisti li ġew fl-inħawi, wieħed jista’ jgħid li stajna naraw l-iżviluppi soċjali li seħħew matul iż-żmien li għadda anke f’dan ir-rigward.  Nirringrazzjak.

MR SPEAKER:  Grazzi.  Aktar rimarki?  L-Onor. Giovanna Debono.

ONOR. GIOVANNA DEBONO:  Sur President, jiena wkoll se nipprova nkun fil-qosor, però irrid ngħid li jekk it-turiżmu għandu importanza ekonomika qawwija għal pajjiżna, dan jgħodd b’mod partikolari għall-gżira ta’ Għawdex. U dan mhux biss għax huwa wieħed mis-setturi ewlenin li jipprovdi opportunitajiet ta’ xogħol f’Għawdex, iżda għax l-effett ekonomiku tiegħu jinħass minn diversi setturi oħra, speċjalment dawk relatati mas-servizzi u produzzjoni ta’ prodotti b’valur miżjud għoli. L-effetti ekonomiċi fis-settur turistiku huma dinamiċi, però tajjeb li nifhmu li dan l-istess settur huwa wieħed vulnerabbli u fraġli. Dan ngħidu fid-dawl ta’ esperjenzi anke riċenti ta’ avvenimenti li minkejja li seħħew f’pajjiżi mbiegħda, kellhom effett fuq is-settur turistiku kemm f’pajjiżna kif ukoll f’pajjiżi oħrajn. 

Ix-xenarju ekonomiku attwali żgur li kellu influwenza fuq in-numru ta’ dawk li jagħżlu li jqattgħu vaganzi barra pajjiżhom, kif ukoll fl-għażliet li dawn għamlu fir-rigward ta’ destinazzjoni li jmorru fiha.  Dawn huma fatturi li jaffettwaw il-kompetittività ta’ pajjiżna bħala destinazzjoni turistika bħalma fil-verità jaffettwaw lil kull destinazzjoni oħra. U  minkejja s-sitwazzjonijiet mhux daqshekk pożittivi li jiddominaw ix-xenarju internazzjonali, nistgħu ngħidu li pajjiżna rnexxielu jegħleb ħafna mill-isfidi anke fir-rigward tal-qasam turistiku. Dan huwa mertu wkoll tal-ħidma mwettqa mill-Awtorità Maltija għat-Turiżmu li għandha r-rwol kruċjali u fundamentali fil-kordinazzjoni u l-implimentazzjoni tal-politika tal-gvern dwar dan il-qasam. Għall-fini ta’ dan l-intervent xtaqt niffoka speċifikament dwar l-importanza tar-rwol ta’ din l-entità fir-rigward tal-qasam turistiku Għawdxi.  

Nixtieq insemmi li permezz ta’ taħdidiet u ta’ laqgħat li jinżammu minn żmien għal żmien ġie stabbilit rapport tajjeb bejn din l-Awtorità, il-Ministeru għal Għawdex  u s-settur turistiku Għawdxi, li permezz tiegħu ttieħdu inizjattivi b’risq is-settur turistiku Għawdxi.  Il-kordinazzjoni bejn dawn l-entitajiet wasslet biex Għawdex ġie rikonoxxut bħala destinazzjoni turistika distinta li tikkomplementa lill-prodott turistiku nazzjonali.  Il-ħatra ta’ membru li huwa intiż fil-qasam turistiku Għawdxi fuq il-bord ta’ din l-entità flimkien mat-twaqqif tal-Gozo Segment fi ħdan l-MTA jagħmel lil Għawdex parti mill-funzjonijiet ta’ din l-entità nazzjonali.  Il-Gozo Segment beda jindirizza aktar mill-qrib il-ħidma tal-MTA dwar Għawdex b’mod speċjali fir-reklamar tal-gżira f’setturi jew niċeċ partikolari, u kulħadd jirrikonoxxi li r-reklamar ta’ destinazzjoni huwa komponent fundamentali għas-suċċess ta’ destinazzjoni turistika. 

L-Awtorità Maltija għat-Turiżmu hija nkarigata mir-reklamar ta’ pajjiżna fis-swieq li huma meqjusa bħala potenzjali li jattiraw turiżmu lejn il-gżira tagħna, u għalhekk il-funzjoni tal-Gozo Segment fi ħdan l-MTA għandha rwol sinifikanti għal Għawdex, b’mod partikolari għax qed tkun strumentali biex Għawdex jieħu sehem mir-riżorsi ta’ din l-entità nazzjonali b’risq żvilupp fis-settur turistiku. Dan mhux biss, iżda l-kollaborazzjoni tas-settur turistiku Għawdxi mal-MTA fuq bażi reġjonali jmur oltre mir-reklamar u jinvolvi konsulenza, assistenza u koperazzjoni f’diversi inizjattivi li lkoll huma ndirizzati lejn titjib f’dan is-settur tant importanti. Qasam ta’ koperazzjoni li żviluppa f’dawn l-aħħar snin huwa dak marbut ma’ għajnuna u promozzjoni ta’ skemi li għandhom x’jaqsmu ma’ programmi ta’ fondi Ewropej li huma ntiżi biex itejbu l-prodott turistiku, filwaqt li jagħtu sostenn lill-operaturi f’dan is-settur.  

Hawnhekk nixtieq infaħħar l-inizjattiva tal-operaturi turistiċi Għawdxin li sa mill-ewwel snin tas-sħubija għarfu l-potenzjal ta’ dawn il-programmi u pparteċipaw fi skemi li bis-saħħa tagħhom tejbu s-servizzi jew l-istabbilimenti tagħhom, u żgur li barra li kienu ta’ benefiċċju għalihom kienu wkoll strumentali biex kompla jitjieb il-prodott turistiku Għawdxi. Nistgħu ngħidu li t-turiżmu f’Għawdex żviluppa tul dawn l-aħħar 50 sena, għalkemm hu magħruf li sa mill-bidu tas-seklu sittax, il-gżira kienet imfittxija anke minħabba s-sit arkeoloġiku ewlieni tal-Ġgantija. U din hija konnotazzjoni ewlenija marbuta mat-tema ta’ din id-diskussjoni. 

L-attrazzjonijiet turistiċi huma komponent ewlieni fil-qasam tal-prodott turistiku li finalment għandu effett qawwi fuq il-potenzjal ta’ destinazzjoni biex din tattira viżitaturi fl-istabbilimenti tagħhom. Għalhekk xtaqt insemmi wkoll l-impenn tal-Ministeru għal Għawdex  fir-rigward tat-titjib kontinwu tal-prodott turistiku Għawdxi li qed jikkomplementa l-impenn u l-investiment tal-operaturi privati f’dan il-qasam. Il-kuntatt kontinwu tal-Ministeru għal Għawdex mas-settur turistiku Għawdxi kien strumentali biex setgħu jitwasslu suġġerimenti validi li swew biex sar titjib mhux żgħir. Ma jfissirx li ġew solvuti l-problemi kollha, iżda nemmnu li llum mxejna ħafna aktar ’il quddiem minn fejn tlaqna. Dan sar ukoll b’għajnuna u b’koperazzjoni ma’ entitajiet oħra tal-gvern li fehmu l-messaġġ li wassalna u kienu proattivi fis-sostenn tagħhom bħalma kienet proattiva l-MTA, u sibna wkoll għajnuna mis-Sovrintendenza tal-Partimonju Kulturali kif ukoll mill-aġenzija Partimonju Malti magħruf aħjar bħala Heritage Malta. 

Minbarra l-partimonji u anke l-prodott turistiku marbut mal-patrimonju storiku, Għawdex joffri oqsma oħra bħala attrazzjonijiet turistiċi ewlenin li jinkludu l-karatteristiċi u l-ambjent rurali li huma elementi intrinsiċi minsuġa fl-identità tal-gżira. Matul is-snin, il-Ministeru ħaseb biex jippromwovi u jkebbes aktar l-interess biex dawn il-karatteristiċi ewlenin ma jintilfux iżda fuq kollox jiġu wżati bl-aħjar mod.  Dan anke bil-ħsieb li jkunu għodda effettiva biex tiġi ndirizzata l-isfida tal-istaġjonalità li tikkondizzjona u timmina s-sostenibbiltà tal-operat turistiku matul ix-xhur anqas popolari. Anke hawnhekk irrid infakkar l-għajnuna tal-Ministeru għal Għawdex fl-ewwel snin ta’ organizzazzjoni ta’ Lejlet Lapsi u Notte Gozitana min-naħa tal-MTA. Dan l-avveniment annwali li ġie organizzat matul dawn l-aħħar ħames snin għandu l-għan ewlieni li jippromwovi lil Għawdex fis-suq domestiku. Dan kien esperiment ieħor li rnexxa u li nħadem b’kollaborazzjoni ma’ dawk kollha involuti b’risq is-settur turistiku Għawdxi. Ta’ min isemmi l-importanza tat-turiżmu intern għal Għawdex u kif din kienet esperjenza li rnexxiet.

Matul l-2010 aktar minn 38,000 turist Malti qattgħu aktar minn 82,000 lejl fi stabbilimenti ta’ akkomodazzjoni kollettiva f’Għawdex. Dawn ma jinkludux appartamenti jew farmhouses, iżda jirriflettu biss dawk li raqdu f’lukandi jew guesthouses. Dawn iċ-ċifri fissru żieda ta’ aktar minn 6,000 persuna li qattgħu aktar minn 16,000 lejl f’Għawdex meta mqabbla maċ-ċifri tal-2009. Mill-figuri tal-ewwel tliet xhur tas-sena jidher li din iż-żieda se terġa’ tirrepeti ruħha anke din is-sena. Interessanti kien il-fatt li minkejja li f’Awwissu kien hemm numru pjuttost għoli ta’ turisti Maltin, xorta kien hemm distribuzzjoni ekwa fuq il-bqija tax-xogħol. Dan ma jistax jingħad għat-turiżmu barrani li għadu konċentrat fix-xhur aktar popolari.   

Sur President, qabel nagħlaq inħoss li għandi għal darb’oħra nirrikonoxxi l-għajnuna kontinwa tal-MTA, tas-segretarjat parlamentari responsabbli mit-turiżmu u għall-mod kif jittrattaw lil Għawdex fejn jidħol il-qasam turistiku Għawdxi. Nirringrazzjak.

MR SPEAKER: Grazzi. Aktar rimarki? L-Onor. Gavin Gulia. 

ONOR. GAVIN GULIA: Sur President, din hija l-ewwel opportunità li għandi f’dan il-Parlament sabiex nitkellem fuq it-turiżmu. Kelli diversi abbokkamenti mas-Segretarju Parlamentari barra dan il-Parlament fil-perijodu li jiena ġejt nominat f’inkarigu ġdid grazzi għall-Onor. Joseph Muscat, il-mexxej tal-Oppożiżżjoni, li jiena lqajt b’entużjażmu kbir. U b’entużjażmu kbir qiegħed inkellem lill-players, lill-operaturi u lil din l-industrija sabiħa tan-nies b’differenza mill-portafoll tal-ekonomija li għenitni ċertament sabiex nifhem aħjar il-lingwa tal-operaturi fit-turiżmu fis-sentejn li għamilt fil-qasam tal-ekonomija. Jien smajt lill-Ministru Giovanna Debono titkellem dwar Għawdex, ċertament b’mod pożittiv, kif inhi fir-remit tagħha li titkellem dwar Għawdex. Però jekk hi għandha saqajha verament mal-art taf li Għawdex żgur mhuwiex qed igawdi minn xi klima jew ambjent turistiku sabiħ bħalissa għax ħlief problemi strutturali m’għandux. Dawn qegħdin iwasslu sabiex din il-gżira Għawdxija ma tibbenefikax mit-titjib li qiegħed isir ġewwa Malta fil-qasam tat-turiżmu mill-2010 lil hawn. Imma dwar dan se nitkellem aktar tard fid-diskors tiegħi.

Dan huwa qasam ta’ importanza kbira għal pajjiżna. Il-qasam tat-turiżmu hu l-aqwa export li għandna. Jekk ifalli t-turiżmu f’pajjiżna, tfalli l-ekonomija ta’ pajjiżna. Għandna wisq operaturi, wisq negozji li jaħdmu direttament u indirettament fis-settur turistiku biex aħna ma nagħtux l-aħjar li nistgħu miż-żewġ naħat tal-Kamra sabiex din l-industrija tirnexxi. Il-kritika hija f’postha. Ir-rikonoxximent ta’ dak li jsir tajjeb huwa importantissimu, u naturalment mingħajr ma noħolqu kontraversji kbar nippruvaw nidentifikaw x’inhu dak li qed ixekkel aktar it-tkabbir fis-settur turistiku biex nimxu ’l quddiem b’mod mhux kontroversjali.  Huwa ta’ pjaċir għalija li qiegħed proprju f’dan is-settur għax jidħol kexxun fil-profil ta’ politika li kemm jista’ jkun possibbli mmexxu l-affarijiet b’mod bipartisan u mhux b’politika partiġġjana. Jien insellem lis-Segretarju Parlamentari responsabbli direttament mit-turiżmu, lill-Prim Ministru li hu wkoll responsabbli direttament mit-turiżmu kif ukoll lill-membri kollha minn fuq s’isfel tal-Awtorità Maltija tat-Turiżmu, u għandna nippruvaw naħdmu flimkien sabiex dan is-settur ikompli jikber. 

Però ħalli nibda billi ngħid li rridu nkunu realistiċi u ma nippruvawx nimpressjonaw bl-esaġerazzjonijiet. Jiena rajt idd-diskors tal-budget li għamel il-Ministru tal-Finanzi Tonio Fenech  għal din is-sena u dwar il-qasam tat-turiżmu, qal hekk: 

“Din is-sena qed nallokaw is-somma record ta’ €35 miljun lill-Awtorità Maltija tat-Turiżmu biex tkompli bil-ħidma tagħha u ma nitilfux mir-ritmu li qbadna. Se nkomplu ntejbu l-prodott turistiku Malti, filwaqt li nkomplu ngħinu lill-operaturi tal-lukandi, ristoranti u azjendi marbuta mas-settur turistiku.”.

Hija rettorika sabiħa. Hemm affarijiet li huma veritjieri u hemm affarijiet li huma inqas veritjieri, biex nibdew bis-somma record ta’ €35 miljun.  Meta smajt li se nallokaw din is-somma record bdejt naħseb li bilfors se nonfqu somma li qatt ma nfaqna bħala fis-snin preċedenti, imma meta mbagħad rajt l-Estimi Finanzjarji għas-sena li tagħlaq fil-31 ta’ Diċembru 2011 li qegħdin niddiskutu propriju llum, qed ninduna li mhux talli mhijiex sena record talli qed jiġi proġettat li l-estimi jkunu anqas minn tas-sena ta’ qabel.  

Fil-fatt għas-sena 2010 kienu ġew ivvotati €35,205,040 u n-nefqa attwali fl-aħħar ta’ Diċembru ta’ din l-istess sena kienet fuq l-istess livell, jiġifieri ftit aktar minn €35 miljun, u għal din is-sena qed nivvotaw l-istess ammont. Jiġifieri ma nafx minn fejn ġabha l-Ministru Tonio Fenech li qed nivvotaw somma record lill-Awtorità Maltija tat-Turiżmu! Fil-fatt dn is-sena qed nivvotaw bejn wieħed u ieħor l-istess ammont tas-sena l-oħra, anzi kemm kemm inqas. Qed ngħid hekk għax lili l-esaġerazzjonijiet idejquni. Mhux sew li noqogħdu nagħmlu dikjarazzjonijet rettoriċi biex nippruvaw nimpressjonaw lin-nies u ngħidu li nfaqna somma record meta fil-fatt ma tkunx intefqet dik is-somma!  Li kieku qal €40 miljun kont imbaxxi rasi għax hija somma akbar minn tas-sena ta’ qabel, imma, for the record, din is-sena se nonfqu daqskemm infaqna s-sena l-oħra!  

Irrid ngħid ukoll li dawn l-estimi tal-MTA se jiġu approvati mill-Parlament fl-assenza taċ-chairman tal-MTA. Issa kulħadd jaf illi s-Sur Louis Farrugia, li kien chairman tal-MTA, iċċaqlaq u mar chairman tal-Airmalta. Dan ġara ftit tal-ġimgħat ilu u l-MTA għadha sal-lum mingħajr kaptan.  Issa jiena konxju tal-fatt li hemm acting chairman bħalissa, però xorta waħda mhijiex xi ħaġa sabiħa li awtorità tant importanti għall-ekonomija ta’ pajjiżna tinsab mingħajr chairman.  Issa I gave time to time. Jiġifieri jien mhux l-għada li s-Sur Louis Farrugia mar mal-Air Malta bdejt naqbeż fuq is-Segretarju Parlamentari jew fuq il-Ministru u għedtlu: “Prosit, mela ċaqlaqtu lil xi ħadd u ma daħħaltux ieħor floku!”  I gave time to time, imma issa I think that time is running out.  Anzi jien kont qed nippretendi li l-Awtorità jkollha a proper chairman in place qabel niddiskutu dawn l-estimi. L-Awtorità għandu jkollha a proper chairman in place u mhux chairman biex inraqqgħu l-pannu bil-qargħa aħmar, ħalli nagħmlu wieħed malajr!  Naħseb li wasal iż-żmien li jkollna chairman magħżul fit-tul, li tkun persuna rrispettata minn kulħadd, u li anqas ma jkollha konflitti ta’ interessi, tant aħjar.  

Din setgħet tkun opportunità u forsi l-gvern ma kienx qed jistenniha li jkollhom iċaqilqu lil xi ħadd biex isir chairman tal-Air Malta, imma ma tantx hija xi ħaġa sabiħa li proprju f’dan il-perijodu delikat – nitlob lis-Segretarju Parlamentari biex jiskużani għal din il-kritika – għandek awtorità bla kaptan! Għax għalkemm hemm ħafna logutenenti ta’ esperjenza u ta’ entużjażmu li jafu jagħtu l-kontribut tagħhom ukoll, ċertament mhijiex xi ħaġa sabiħa li proprju issa l-MTA tinsab bla persuna li suppost qiegħda tinnegozja. Għax minbarra li issa qegħdin fuq l-għatba tas-sajf, nafu li malajr tasal ix-xitwa u li hemm ċerti ċirkostanzi li jiħtieġu ċerta attenzjoni ffukata u li tista’ taffetwalna ċerti rotot li jtiru lejn Malta. Għalhekk nittama li fil-ftit tal-ħin li jkollu l-Ministru jitfa’ daqsxejn dawl dwar x’beħsiebu jagħmel il-gvern u kemm se jdum sabiex ikollna chairman tal-MTA. Meta aħna niġu hanwhekk biex niddiskutu l-estimi ma noqogħdux naraw biss il-figuri, għalkemm jien ma ġejtx hawnhekk biex nitkellem biss fuq il-qagħda ġenerali tat-turiżmu mingħajr ma nagħmel riferenza għall-estimi nnifishom, għax qegħdin hawnhekk biex napprovawhom u biex nixtarruhom. 

Fil-fatt issa se nmorru mill-ewwel fuq l-estimi qabel ma nidħol fuq ix-xenarju ġenerali tat-turiżmu ġewwa pajjiżna u nagħmel ftit kritika li dwarha nittama illi s-Segretarju Parlamentari de Marco jkollu l-opportunità li jweġibni. Għandi ċerti mistoqsijiet li qegħdin joħorġu mill-fatt li hemm ċertu nuqqas ta’ informazzjoni mill-estimi nnifishom. Ħaġa li tippreokkupani meta nagħti daqqa t’għajn lejn l-estimi huwa l-fatt li meta nħares lejn il-cost centre ta’ wages and salaries, filwaqt li fis-sena 2010 intefqu €3,282,000 u ftit aktar, jidher li issa hu pproġettat li nonfqu €3,768,000, u dawn se nonfquhom apparentement fuq salarji. Issa meta int tagħmel il-komputazzjoni matematika jirriżulta li hawnhekk se jkun hawn żieda ta’ €0.5 miljun fuq pagi u salarji.  

Allura l-mistoqsija li rrid nagħmel lis-Segretarju Parlamentari hija din: Intom x’beħsiebkom tagħmlu? Intom se żżidu l-impjiegi proprju f’dan iż-żmien fi ħdan l-Awtorità Maltija għat-Turiżmu? Huwa floku li żżidu l-impjiegi f’din l-Awtorità meta suppost li hemm a blanket order jew direction li fil-fatt ma tgħabbux lis-settur pubbliku b’aktar impjiegi? Allura wieħed isaqsi ġustament - nittama li jkollu l-opportunità li jweġibni – għal-liema impjiegi ġodda se tiġi ndirizzata ż-żieda fl-ispiża ta’ €0.5 miljun.  X’inhi r-raġuni li se jsiru dawn l-impjiegi ġodda? Dan huwa full-time employment? Dan huwa temporary employment? Hemm xi ħlasijiet għal xi service providers? 

Għax jien ħarist naqra lejn l-istorja tal-MTA u rajt ukoll li jsiru ħafna ħlasijiet għal ħafna service providers. Hawn qegħdin nitkellmu dwar kumpaniji li jagħtu servizzi, u nixtieq inkun naf. L-estimi jgħidu li hemm dik iż-żieda, imma rridu naraw għalfejn hemm din iż-żieda. Għalhekk niġu f’dan il-Parlament u naraw għalfejn huwa proġettat li ssir din iż-żieda fenominali li setgħet faċilment tiġi nvestita f’affarjiiet oħrajn ta’ ċerta importanza tattika u strateġika tal-MTA. Nirreferi wkoll għall-item “Marketing Expenditure”.  Jidher li taħt “Overseas Campaign” hemm ivvutati €16.5 miljuni, li hija żieda fuq is-sena ta’ qabel, hemm €12.5 miljuni fuq airline support u €760,000 fuq local marketing and support. Issa jiena ppruvajt nara fejn qegħdin it-tour operators support schemes u minn fejn qed nagħtu l-kontribuzzjoni tagħhom.  Jiena nħoss illi dawn l-istatements jistgħu jiġu mtejba. Jien qed nitkellem hekk għax nixtieq li s-sena d-dieħla dawn l-estimi jkunu aktar trasparenti. Jien mhux se noqgħod inqajjem maltempati fuq dawn l-istatistiċi, però rajt x’kienet qalet is-sena l-oħra l-abbli kollega tiegħi l-Onor. Marie Louise Coleiro Preca fid-diskors tagħha u kienet qajmet ukoll dan il-punt, u naħseb li kien ġust li tqajmu. 

Lis-Segretarju Parlamentari ngħidlu li mhux se noqgħod nagħmel song and dance, però nixtieq li s-sena d-dieħla jkun hemm aktar trasparenza. Nixtieq li s-Segretarju Parlamentari jgħidli kemm se jonfoq għat-Tour Operators Support Schemes,                                    għax jekk jien inħares lejn il-line items, “overseas campaign”, “airline support”, “local marketing and support”, ma nafx kemm qed qed jiġu vvotati flus għal dan il-għan.  Nimmaġina li qiegħda x’imkien hemmhekk, però jekk inħares lejn l-airline support nimmaġina li l-line centre tiegħu jirreferi għall-Air Malta u jirreferi għal-low cost airlines u mhux għat-Tour Operators Support Schemes. L-“overseas campaigns” ma nafx għal xiex qegħdin jirreferu. Forsi qegħdin jirreferu għall-portals li jagħmlu s-service providers jew għall-brochures li t-travel agents ikunu qegħdin jinnegozjaw ma’ kumpaniji barra minn Malta? 

Allura nixtieq li s-Segretarju Parlamentari jagħtini risposta u jgħidli x’kontribuzzjonijiet qegħdin jiġu allokati għall-portals, per eżempju, l-online booking engines paragunati ma’ tour operators. Qed nonfqu aktar mal-online booking engines milli qegħdin nonfqu mat-tour operators? Nitolbu jgħidli jekk din hijiex se tiżdied jew tonqos jew jekk abbażi ta’ dawn l-estimi hux qegħdin innaqqsu tat-tour operators jew qegħdin inżiduhom, għax kollox jidher qiegħed imħallat f’bosta line centers. Din mhux se noqgħod nagħmel song and dance fuqha, però naħseb li meta jiġu preparati dawn l-estimi għandu jkun hemm aktar trasparenza u għandu jkun hemm aktar kategorizzazzjoni sabiex anke min-naħa tal-Oppożizzjoni nkunu nistgħu nagħmlu l-kritika tagħna b’mod aktar kostruttiv u nkunu nistgħu nsaqsu għala qegħdin nonfqu fuq it-tour operators aktar milli qegħdin nonfqu fuq servizzi oħrajn, per eżempju. 

Immur fuq “Visit Malta” li hija l-website tal-MTA u li tidher li se tibbenefika minn żieda sostanzjali, għax fejn is-sena l-oħra kien hemm nefqa ta’ ftit aktar minn €7,000, issa se jintefqu €90,000. Issa ejja nitkellmu biċ-ċar. Illum inti trid timxi bl-internet. Dan huwa sors importanti, u naqbel li jkun hemm żieda fl-ispiża, però għalkemm jien m’iniex xi espert f’dak li għandu x’jaqsam mal-internet, ninsab ukoll infurmat li jekk trid tagħmel upgrade tal-website tiegħek u biex tagħmel dan tonfoq €30,000, tkun qed tagħmel upgrade per eċċellenza u tkun qed tagħmel aktar minn dak li huwa meħtieġ. Issa jekk inti f’daqqa waħda se tonfoq €90,000 fuq il-website ta’ “Visit Malta” nittama li dawn jintefqu tajjeb. Forsi s-Segretarju Parlamentari jgħidilna xi pjanijiet għandu sabiex jagħmel revamp tal-website tal-MTA. 

Kurżità oħra li nixtieq nistaqsi lis-Segretarju Parlamentari hija rigward il-Media Consulta fees. Din il-Media Consulta kienet fiċ-ċentru ta’ kontroversja kbira mhux biss min-naħa tal-Oppożizzjoni imma anke minn ħafna operaturi fil-qasam tat-turiżmu li kważi ħadu ċerta antipatija lejn is-servizz illi din kienet qiegħda toffri.  Tant hu hekk illi safejn naf jien, dan il-kuntratt twaqqaf is-sena l-oħra.  Allura hija ta’ kurżità il-għala qegħdin jiġu allokati aktar minn €0.25 miljun lill-Media Consulta bħala fees. Għaldaqstant jiena nistaqsi:  Dan il-kuntratt spiċċa? Dan il-kuntratt għadu għaddej? Jiena naf li kien hemm il-possibbiltà li din il-kwestjoni tispiċċa l-qorti u mbagħad eventwalment kien sar arranġament intern. Forsi sar arranġament finanzjarju li għandu jitħallas biż-żmien u forsi dawn il-flus huma parti mill-ħlas li għad jonqos li jsir mill-MTA lill-Media Consulta. Għalhekk nistenna li s-Segretarju Parlamentari jagħtina spjegazzjoni tagħha. 

Nagħmel riferenza wkoll għall-operative expenditure rigward il-product development li jidher li żdied b’aktar minn €0.25 miljun.  Is-sena l-oħra kienu ntefqu €1.4 miljuni u jidher li se jkun hemm żieda fin-nefqa ta’ €300,000 għal nefqa totali ta’ €1.7 miljuni.  Però jiena nistaqsi:  Dawn huma proġetti li qed tagħmel l-MTA biex tiżviluppa u ssebbaħ il-prodott Malti jew huma proġetti infrastrutturali ta’ ministeri oħrajn? Qed ngħid hekk għax ċerti proġetti, fosthom dak tal-Aquarium fil-Qawra, il-pavimentar ta’ Tas-Sliema kif ukoll dak ta’ Pembroke, li kienu ilhom ġejjin, dejjem jiġu rolled over minn sena għall-oħra u allura nixtieq inkun naf għaliex qiegħda ssir din iż-żieda fl-allokazzjoni. Din saret għax hemm xi overrun fuq dawn il-proġetti jew għax minbarra dawn il-proġetti hemm oħrajn li beħsiebha tittraprendi l-MTA? 

Daqstant għandi xi ngħid fuq l-estimi, imma qiegħed nagħmel dawn il-mistoqsijiet proprju għax meta ppruvajt nagħmel xi findings sibt naqra diffikultà dwar kif għandi ninterpreta dawn l-istatements. Jiena ċert li s-Segretarju Parlamentari se jagħtini sodisfazzjon għall-mistoqsijiet li jien qiegħed nagħmel.  Jien qiegħed nagħmel ukoll appell sabiex meta l-Awtorità Maltija tat-Turiżmu fl-istatements tagħha għas-sena d-dieħla tagħmel ċerti costings, tikkategorizza aktar sabiex wieħed ikun jaf kemm qegħdin nonfqu f’setturi partikolari u mhux ikunu imħalltin f’ħaġa waħda, u allura dak li jkun ma jkunx jaf jekk il-kontribuzzjonijiet tat-tour operations, li semmejt bħala eżempju, humiex qegħdin jintefqu taħt l-overseas campaign, taħt l-airline support jew taħt il-local market and support. Jiġifieri minn hawnhekk qiegħed nagħmel appell pożittiv sabiex l-estimi jkunu ftit aktar preċiżi.   

Sur President, fil-ftit ħin li fadalli se nieħu l-opportunità biex nitkellem dwar ix-xenarju tat-turiżmu f’Malta u Għawdex. Huwa minnu li n-numru ta’ turisti żdied sew matul l-2010 kif ukoll fl-ewwel kwart tal-2011. Jien kemm-il darba smajt lis-Segretarju Parlamentari jgħid f’diversi konferenzi u seminars li attendejna li xogħlu hu li jġib it-turisti lejn pajjiżna u aktar ma jġib, tant aħjar. Jiena naqbel miegħu, però mhux kompletament, għax nemmen illi r-remit tiegħu għandu jkun aktar wiesa’, imma jkolli okkażjoni nitkellem fuq hekk aktar tard. Hija xi ħaġa sabiħa li wara r-riċessjoni tas-sena 2009 żidna t-turisti, u ta’ dan naqla’ l-kappell lis-Segretarju Parlamentari u lill-Awtorità Maltija għat-Turiżmu. Imma din mhijiex sena li wieħed jista’ jagħmel xi paraguni magħha, għax kienet sena li fiha missejna l-qiegħ għal raġunijiet li ma kellniex kontroll fuqhom, kif ukoll fuq is-snin ta’ qabel. Però dan seħħ ukoll għal żewġ raġunijiet. Waħda hi li ż-żieda fl-2010 kienet ġenerata mill-fatt, kif diġà spjegajt, li matul l-2009 it-turiżmu kien ħażin ħafna minħabba r-riċessjoni internazzjonali, u allura kien ovvju li matul l-2010, hekk kif l-ekonomiji dinjin jew l-ekonomiji Ewropej bdew joħorġu mir-riċessjoni, b’mod naturali, in-numri bdew jirpiljaw.  
Però jiena ma nieħu xejn for granted u ma ngħidx neċessarjament “b’mod naturali” għax il-kompetizzjoni fir-reġjun tal-Mediterran hija qawwija u allura bilfors li kien hemm l-element ta’ reklamar u kien hemm ix-xogħol li sar mill-MTA sabiex it-turisti ma jiġux devjati lejn destinazzjonijiet li huma kompetituri tagħna u għalhekk ġew lejn pajjiżna. It-tieni raġuni hi wkoll li r-Ryanair, li hija waħda mill-low cost carriers li joperaw lejn pajjiżna u li stabilixxiet bażi f’pajjiżna proprju s-sena l-oħra għall-ħabta ta’ Mejju, fetħet rotot ġodda ġol-Italja, u huwa ġeneralment maqbul li ż-żieda fin-numru ta’ turisti hija attribwita għaż-żieda qawwija fin-numru ta’ turisti mill-Italja, li issa hija t-tieni suq wara dak Ingliż. Ngħid il-verità anke fl-ewwel kwart ta’ din is-sena kien hemm żieda fin-numru ta’ turisti wara li tneħħa l-effett tal-kriżi fil-Libja. Naturalment kulħadd jaf li l-kriżi fil-Libja matul l-ewwel kwart ta’ din is-sena ġabet ħafna nies lejn pajjiżna, però anke meta tneħħi dak l-element, jidher li kien hemm żieda fin-numru ta’ turisti fl-ewwel kwart ta’ din is-sena meta paragunat mal-ewwel kwart tas-sena d-dieħla.  

Dan huwa pożittiv, però rridu nżommu saqajna mal-art ukoll għal żewġ raġunijiet. Waħda għax fl-ewwel kwart tas-sena 2010 konna għadna ħerġin mir-riċessjoni internazzjonali u allura minkejja li n-numri bdew jiżdiedu u kien hemm titjib, ma nistgħux ngħidu li fl-ewwel kwart tal-2010 kien hemm xi żieda fenomenali, imma konna għadna qegħdin noħorġu mill-effetti tar-riċessjoni internazzjonali u konna qegħdin fil-bidu tat-telgħa lejn titjib aktar importanti. Allura ovvjament fl-ewwel kwart ta’ din is-sena, sena wara, it-turiżmu beda jirpilja ħafna u dan ikun jirrifletti fuq l-ewwel kwart tas-sena l-oħra. Jiġifieri ma tistax tqabbel like with like, għax kellek perjodu li kien qiegħed jirpilja però kien għadu dgħajjef, u l-ewwel kwart ta’ din is-sena kien aħjar. 

Imma hemm raġuni oħra wkoll importanti li nixtieq nenfasizza. Filwaqt li fl-ewwel kwart ta’ din is-sena hemm il-komponent tar-Ryanair, li qiegħda stabbilita bħala bażi ġewwa pajjiżna, l-istess komponent ma kienx eżistenti matul l-ewwel kwart tas-sena l-oħra. Allura inti qed tikkompara sitwazzjoni rikka ma’ sitwazzjoni inqas rikka. Il-fatt li r-Ryanair stabbiliet il-bażi tagħha f’Malta f’Mejju tas-sena l-oħra jirrifletti li fl-ewwel kwart tas-sena l-oħra ma kienx hawn ir-Ryanair. Allura meta tipparaguna l-ewwel kwart ta’ din is-sena mal-ewwel kwart tas-sena l-oħra m’għandekx il-komponent tar-Ryanair bħala bażi s-sena l-oħra. Lis-Segretarju Parlamentari ngħidlu li issa nistgħu nipparagunaw tajjeb għax f’Mejju tas-sena l-oħra r-Ryanair stabbiliet il-bażi tagħha ġewwa pajjiżna u allura l-istatistiċi li se jibdew joħorġu fit-tieni kwart ta’ din is-sena se nkunu nistgħu nipparagunawhom like with like. Qed ngħid hekk għax se jkollok il-komponent tar-Ryanair fit-tieni kwart ta’ din is-sena li wieħed jista’ jipparagunah tajjeb mal-komponent tar-Ryanair fit-tieni kwart tas-sena d-dieħla. 

Għalhekk qed ngħid li għandna noqogħdu naqra attenti u  nżommu saqajna mal-art.  Għax meta niftaħru li kellna żieda fin-numru ta’ turisti rridu nkunu ċerti li qegħdin nagħmlu l-paraguni tajbin u li jkollna bażi komparattiva tajba. Jiġifieri ma rridux noqogħdu biss fuq statistika u fuq numri għax dawn jistgħu jkunu qegħdin jilluduna. Allura jiena nippreferi nara l-istatistiċi kif ikunu fit-tieni kwart ta’ din is-sena paragunati mat-tieni kwart tas-sena d-dieħla. Huwa veru li żdiedu il-bed nights u żdiedet in-nefqa. It-trademark tas-Segretarju Parlamentari hi li jgħid hekk: Jiena ġibt aktar turisti lejn pajjiżna u minħabba f’hekk żdiedu l-bed nights u żdiedet l-ispend. Dan huwa veru, però irridu ngħidu wkoll li huwa hekk jekk tħares lejhom b’mod komulattiv.  Għax jekk żdied in-numru ta’ turisti huwa ovvju li se jiżdiedu l-bed nights u hu ovvju li se tiżdied l-ispend, però mill-istatistika tal-NSO stess li anke kkonfermawha l-MHRA, il-bed nights per capita naqsu fl-ewwel kwart ta’ din is-sena u anke l-ispend naqset b’6%. Qed nara lis-Segretarju Parlamentari jxejjer rasu u forsi jkollu l-okkażjoni jikkuntrarjani dwar dan aktar tard.  Allura wieħed irid jagħmel naqra distinzjoni bejn l-element kumulattiv ma’ dak per capita. 

Irrid ngħid ukoll li hija ħasra li l-iskema tal-Permanent Residents Schemes bħalissa tinsab wieqfa għax din kienet għajn ta’ turiżmu ieħor. Kulħadd jaf li għal raġunijiet li nqalgħu l-gvern iddeċieda li jissospendi l-Permanent Residents Scheme, u l- Permanent Residents Scheme mhijiex xi ħaġa li għandha x’taqsam ma’ real estate biss, imma għandha spill offs ukoll fuq it-turiżmu. Wieħed irid japprezza li persuna barranija li tixtri a second home ġewwa pajjiżna ma tiġix hija biss imma ġġib il-membri tal-familji tagħha u ġġib anke ħbieb tagħha lejn pajjiżna. Il-fatt li l-gvern qiegħed ikaxkar saqajh sabiex jerġa’ jirrijattiva din il-Permanent Residents Scheme naħseb li mhuwiex tajjeb. 

Jidhirli li m’aħniex qegħdin napprofittaw mill-fatt - forsi intom din ma tafuhiex imma kienet qiegħda fuq il-ġurnali Ingliżi lbieraħ - li Franza, li huwa t-tieni pajjiż wara Spanja li l-aktar jattira Ingliżi sabiex jixtru proprjetajiet barra pajjiżhom, iddeċiedew li jimponu taxxa ta’ 30% fuq ir-rental value ta’ kull tieni proprjetà ġewwa Franza, sew dawk li huma Franċiżi kif ukoll dawk li huma barranin,  anke jekk dik il-proprjetà tkun vojta. Min-naħa tagħna jidher li mhu qed isir xejn sabiex napprofittaw ruħna minn din is-sitwazzjoni. Naħseb li tajjeb li jekk l-MTA ma tafx biha, tħares naqra aktar lejha fil-profond u jsiru l-pressjonijiet li hemm bżonn isiru sabiex il-Ministeru tal-Finanzi jagħmel xi ħaġa mill-aktar fis possibbli.

Li kieku s-Segretarju Parlamentari m’għandux il-problemi li joħloqlu l-Ministeru tal-Finanzi konna nkunu ħafna aħjar milli ġab lill-industrija tat-turiżmu matul dawn l-aħħar snin. Jiena nħobb ninki lic-CEO tal-MTA billi ngħidlu li hu għandu kompetitur, u dan huwa l-Gvern stess, għax il-Permanent Residence Scheme hija opportunità li jekk tiġi rijattivata tgħin anke niċċa partikolari tal-industrija tat-turiżmu f’pajjiżna. Jekk għandi nagħmel kritika lis-Segretarju Parlamentari de Marco, nagħmilha f’dan is-sens. Jiena smajtu kemm-il darba jgħid lill-operaturi tat-turiżmu li xogħlu hu li jżid in-numru ta’ turisti lejn pajjiżna, però jiena naħseb li dak m’għandux ikun biss ir-remit tiegħu. Hija xi ħaġa sabiħa li titkellem fuq l-affarijiet sbieħ għax in-numri jagħtuk raġun, però m’għandux jabdika mir-responsabbiltà tiegħu li hu jħares u jassigura s-sostenibbiltà fit-tul tal-industrija tat-turiżmu. Għaldaqstant għandu juża l-poter tiegħu sabiex jinfluwenza l-politika fiskali u finanzjarja tal-gvern sabiex tagħmel l-anqas dannu possibbli lill-industrija u lill-operaturi, b’mod partikolari lis-settur tal-lukandi u r-ristoranti.
Huwa fatt, li mhuwiex kontradittorju imma huwa paradossali, li minkejja ż-żieda fin-numru ta’ turisti lejn pajjiżna, il-lukandiera qegħdin jirreġistraw tnaqqis fil-profittabilità.  Dan it-tnaqqis fil-profittabilità qiegħed jirriżulta minħabba li żdiedu l-operational costs  u meta wieħed jipprova jidentifika għala, dawn jaqgħu prinċipalment fuq il-government induced costs, primarjament il-kontijiet tad-dawl u l-ilma, żidiet fil-VAT bla bżonn fuq l-akkomodazzjoni kollettiva, jiġifieri fuq il-lukandi, żidiet fuq it-taxxa tas-Sisa, fuq il-fuels, żidiet fil-prezzijiet tal-petrol, żidiet fil-prezzijiet tat-thin fuel u żidiet fil-prezzijiet tad-diesel.  

Irridu ngħidu wkoll li huwa inutli li l-gvern joqgħod jgħid li spiċċa ż-żmien tas-sussidju għax minkejja t-tneħħija tas-sussidji, il-kontijiet tad-dawl u l-ilma, b’mod partikolari għal-lukandiera, xorta waħda għandhom jaslu irħas milli qegħdin jirċevuhom issa minkejja li għolew il-prezzijiet internazzjonali taż-żejt. Għax inkella kif jispjega l-fatt is-Segretarju Parlamentari li meta sentejn ilu l-prezzijiet internazzjonali taż-żejt kienu ogħla milli huma llum, il-lukandiera kienu jħallsu anqas għall-kontijiet tad-dawl u l-ilma? Huwa ovvju li xi ħaġa mhijiex tinħadem tajjeb fil-mekkaniżmu tax-xiri taż-żejt, hemm burokrazija, hemm l-ineffiċjenzi tal-Enemalta, u huwa inutli li l-gvern joqgħod jistaħba wara l-prezzijiet internazzjonali taż-żejt. 

Biżżejjed nagħmel riferenza għall-aħħar quarterly review tal-MHRA, jiġifieri tal-2010, fejn qegħdin jissemmew il-costs tal-5-star category, tal-4-star category u tat-3-star category.  Din ir-review tgħid hekk:

“Overheads increased by over 16% on a year-to-date basis”.  

Skont din il-quarterly review tal-MHRA qed jiġi rrapportat tnaqqis fil-gross operating profits. Dan mhux qed tgħidu l-Oppożizzjoni biex forsi tipprova tagħmel xi kapital politiku imma qegħdin jgħiduh l-operaturi tal-lukandi. Ħalli nkompli naqra testwalment din ir-review li tgħid hekk:

“4-star hotels were hard hit by sharp increases in overheads which shot up by 14% after the cost-cutting initiatives of 2009.”.

Imbagħad tkompli:

“Notwithstanding the improving revenue trends registered in 2009, 4-star hotels reported gross operating profits which remained an alarming 16% below those registered in 2008.”.

Terġa’ qed tirriferi għas-sena 2008 u mhux għas-sena 2009, għax għalkemm il-gvern jiftaħar li n-numru ta’ turisti żdied mhux biss fuq is-sena 2009 imma anke fuq l-2008, jonqos illi jgħid li l-profitti tas-settur tal-lukandi huma inqas minn dawk li kienu reġistrati fl-2008. Jiena kemm-il darba smajt lis-Segretarju Parlamentari jgħid li xogħlu hu li jġib lit-turisti lejn pajjiżna. Veru, dik hija parti mir-remit tiegħu, imma r-remit tiegħu hi li jirnexxilu jikkonvinċi lill-Ministru tal-Finanzi biex jinfluwenza wkoll il-politika fiskali u finanzjarja tal-gvern - għax il-gvern huwa wieħed u mhuwiex biċċiet - sabiex jagħmel miżuri li jkunu friendly għall-industrija tat-turiżmu. 

Sur President, qed ngħid hekk għax ġieli tisma’ b’lukandi li ilhom 20 sena ma jiġu refurbished.  U dan mhuwiex b’kumbinazzjoni imma huwa stat ta’ fatt, u jiġi anke mill-fatt illi l-lukandi mhux qegħdin igorru għax mhumiex jagħmlu profitti imma qegħdin igorru li qegħdin jagħmlu inqas profitti u naturalment se jkun hemm inqas lok sabiex huma jagħmlu l-investiment li tant hu meħtieġ għal dan is-settur. Hemm ferm aktar affarijiet x’wieħed jista’ jikkummenta.  Jekk nitkellem dwar Għawdex, per eżempju, minkejja li l-gżira ta’ Malta gawdiet minn ċerta żieda fin-numru ta’ turisti, Għawdex għadu fi stat ta’ riċessjoni. Dan ħadd ma jista’ jmerih, u jien nixtieq insaqsi x’inhi tagħmel l-Awtorità sabiex tbigħ il-prodott Għawdxi b’mod aktar effettiv.  

Għax qed nieħu l-impressjoni li l-Awtorità aktar qiegħda tara kif tista’ iġġib it-turisti lejn pajjiżna, imma mhux lejn Għawdex. Ilna nitkellmu dwar il-ħtieġa li Għawdex jinbiegħ bħala destinazzjoni distinta u separata. Din hija cliché sabiħa u kulħadd jitkellem dwarha, imma kull inizjattiva illi suppost saret ma wasslitx sabiex Għawdex jimxi ’l quddiem. Tant hu hekk li minkejja li fl-2010 f’Għawdex kien hemm żieda ta’ 2% fuq l-2009, li kif diġà spjegajt mhijiex sena li wieħed jista’ jagħmel paraguni magħha suret in-nies, il-livelli ta’ turiżmu li kienu reġisrati f’Għawdex fl-2004 huma ogħla minn dawk li ġew irreġistrati sal-aħħar tal-2010. Hemmhekk tinduna kemm Għawdex għandu problemi strutturali u problemi kbar ta’ aċċessibbiltà. 

Jiena smajt lill-Ministru Giovanna Debono titkellem qisu Għawdex qiegħed jixxala fit-turiżmu. Li kieku l-operaturi tal-lukandi, tar-ristoranti u dawk involuti indirettament fl-industrija tat-turiżmu ġewwa Għawdex semgħuha titkellem, kienu jitqarrsu litteralment.  Għax jien ma naħsibx li meta jkellmu lili jkunu qegħdin jitkellmu b’lingwa differenti minn dik li biha jkellmu lill-Ministru Giovanna Debono dwar il-problemi kbar li hemm f’Għawdex! Ċertament li filwaqt li l-effett tal-low cost carriers inħass tajjeb f’pajjiżna, mhux qiegħed jilħaq lil Għawdex. Naturalment il-profil tal-passiġġier tal-low cost carrier huwa wieħed li jmurlek for short bed nights u dan naturalment mhux se jilħaq imur Għawdex forsi anke għal day trip.  Din hija riflessjoni wkoll ta’ kif kienet tkun is-sitwazzjoni f’pajjiżna li kieku ma kienx hawn ir-rotot tal-low cost carriers lejn Malta. Għandek riflessjoni ta’ kif Malta kienet tkun billi tħares lejn Għawdex għax Għawdex mhu qed jibbenefika xejn miż-żieda tat-turisti li ġew minħabba r-rotot ġodda li nfetħu permezz tal-low cost carriers.

Sur President, dan huwa qasam sensittiv ħafna.  Għandek il-legacy airlines, għandek l-Air Malta, għandek il-low cost carriers. I am on record - ma niddejjaqx ngħidha – illi suq li huwa bbażat ħafna fuq il-low cost carriers huwa suq volatili ħafna. Jien ma rridx inparla fit-tul u forsi fil-vojt f’dan il-Parlament, imma jiena naf x’inhu għaddej u dan jivvindika dak li naf jiena. Għax jekk low cost carrier li qed jagħti kontribut importanti lejn iż-żieda fin-numru ta’ turisti lejn pajjiżna jirridimensjona r-rwol tiegħu għax ikun jaqbillu hekk, għax mhux se jara x’inhuma l-interessi tal-pajjiż, jista’ jkollu impatt negattiv kbir fuq l-industrija tat-turiżmu ġewwa pajjiżna, mingħajr lanqas biss inkunu qegħdin nistennewha. U kapaċi din is-sitwazzjoni tkun qiegħda taħt imneħirna stess proprju f’dan il-mument!  

Allura huwa importanti li r-restructuring tal-Air Malta ma jiġix ikkunsidrat bħala sempliċement restructuring ta’ kumpanija, imma bħala restructuring of a national carrier li għandha spill-offs kbar fuq l-ekonomija tal-pajjiż u mhux biss fuq l-industirja turistika. Allura kull restructuring li jsir fuq il-linja nazzjonali tal-Air Malta jrid isir b’mod illi jilqa’ għal sitwazzjoni fejn il-low cost carriers, li qegħdin jagħtu l-kontribut tagħhom, jistgħu jirridimensjonaw ir-rwol tagħhom b’mod differenti milli nafuh illum. U s-Segretarju Parlamentari u anke l-esperti tiegħu jafu x’jiena ngħid għax bħalissa jafu x’qegħdin jippruvaw jagħmlu sabiex kemm jista’ jkun possibbli l-low cost carriers, b’mod partikolari r-Ryanair, inżommuhom ġewwa pajjiżna.  

Sur President, ħalli ngħid x’inhu l-inkwiet tiegħi u jekk tippermettili nagħlaq b’din il-kritika lejn l-MTA mingħajr offiża lejn ħadd. Kultant nieħu l-impressjoni li qegħdin nimxu b’tattika u mhux bi strateġija.  Ngħid “tattika” għax forsi on a short term basis.  Mela nafu li tliet xhur oħra se jkollna problemi u naraw x’nistgħu nagħmlu malajr biex f’dan il-perijodu nimlew il-lukandi u kif nistgħu nġibu aktar turisti fi żmien qasir.  Dak insejjaħlu “lapazzar” u jeħtieġ li jkun hemm strateġija aktar fit-tul. Naturalment is-Segretarju Parlamentari se jgħidli li huma kellhom tourism plan li kienet ġiet mnedija għas-sena 2006 u li kienet għall-perijodu 2007 sal-2011. Inħalli f’idejn is-Segretarju Parlamentari biex jgħidlilna kemm minnu ġie mplimentat, għax forsi aktar kien hemm identifikazzjoni ta’ niċeċ u ta’ problemi li rridu nindirizzaw u li wħud minnhom ilħaqniehom u ħafna oħrajn ma lħaqnihomx.  

Però huwa fatt li s-sena 2011 se tiskadi u s’issa għadu ma tfaċċax a tourism plan for 2012 to 2017.  Għalhekk qiegħed nibża’ li qegħdin nillapazzaw.  Dan il-pjan suppost diġà qiegħed f’idejna qabel jispiċċa l-pjan li wasal biex jiskadi, dak tal-perijodu 2007 sal-2011.  Forsi s-Segretarju Parlamentari jkollu l-opportunità li jispjegalna x’qiegħed isir sabiex ikollna dan il-pjan, x’konsultazzjonijiet qegħdin jinżammu mal-istakeholders u mal-players kollha, għax huwa importanti ħafna li naraw f’liema direzzjoni se mmorru u x’tip ta’ industrija tat-turiżmu nixtiequ li jkollna għal sitt snin jew seba’ snin oħra.

Nagħlaq billi ngħid li ħriġna minn riċessjoni internazzjonali. Huwa veru li għal pajjiżna sar titjib. Dan ħadd ma jista’ jinnegah, but we are treading perilous waters too.  Wieħed irid joqgħod attent ħafna u jżomm saqajh mal-art għax iċ-ċirkostanzi jistgħu jinbidlu. Qegħdin ngħixu fi żmenijiet volatili anke għax it-tour operations naqsu.  Illum żdied aktar id-dynamic booking u forsi żdiedet it-tendenza li nibbażaw aktar id-dipendenza fuq il-low cost carriers. Dan kollu jwassal għal suq aktar volatili, u proprju minħabba dawn iċ-ċirkostanzi jeħtieġ li jkun hemm strateġija mħejjija għax dawn iċ-ċirkostanzi jistgħu jinbidlu mingħajr ma nkunu qegħdin nistennewhom.   Nirringrazzjak.

MR SPEAKER:  Grazzi.  Aktar rimarki?  L-Onor. Silvio Parnis.  

ONOR. SILVIO PARNIS:  Sur President, mhux soltu nitkellem fuq il-qasam tat-turiżmu imma wara li ftit tax-xhur ilu l-leader tagħna, l-Onor. Joseph Muscat, għoġbu jaħtarni bħala l-kelliem ewlieni għas-sostenibbiltà tan-Nofsinhar ta’ Malta, ħassejt il-bżonn li nintervjeni dwar dan il-qasam daqshekk importanti. U ħassejt dan il-bżonn aktar u aktar wara l-laqgħat li qed ikollna ma’ nies li għandhom għal qalbhom in-Nofsinhar ta’ Malta u li jixtiequ wkoll li jkun hemm progress fil-ħidma ta’ dan il-qasam.  Kulħadd jifhem li għandna nagħtu importanza lit-turiżmu li għandu bżonn pajjiżna.  Qed ngħid hekk għax filwaqt li fin-naħa ta’ Fuq ta’ Malta kif ukoll fiċ-ċentru ta’ Malta ngħatat din l-importanza, fin-naħa t’Isfel ta’ Malta dan il-progress ma kienx daqskemm xtaqnieh aħna.

Aħna nemmnu li biex intejbu t-turiżmu rridu nsaħħu l-operat tiegħu.  F’dawn l-aħħar ġranet rajna dak li qiegħed jingħad u jinħass dwar il-futur tal-Air Malta. Il-biża’, in-nuqqas ta’ entusjażmu u n-nuqqas ta’ ħeġġa qiegħdin iwasslu biex inkissru din l-azjenda. Filwaqt li ma nixtieqx nieħu ħafna ħin biex nitkellem fuq l-Air Malta, irrid nagħmel aċċenn illi ħafna drabi meta din il-kumpanija tiġi b’turisti minn pajjiżi oħra, speċjalment minn ċerti pajjiżi, qed tħalli numru ta’ seats vojta.  Ġieli jkollok ajruplan li fuqu jkollu biss 20 ruħ.  Għaldaqstant wieħed irid jara kif jagħmel biex dawk is-seats jimtlew kollha, ikunu b’inqas prezz, għax il-fuel xorta waħda se jinħela u b’hekk inkunu nistgħu nagħtu aktar ħajja lill-industrija tat-turiżmu.  

Nemmen illi s-south ta’ Malta għandu bżonn jiġġenera aktar f’dak li għandu x’jaqsam mat-turiżmu.  Għax jekk in-Nofsinhar ta’ Malta nagħtuh aktar saħħa u aktar turisti jiġu f’dawn in-naħat, inkunu nistgħu niġġeneraw aktar l-ekonomija. B’hekk imbagħad ikunu jistgħu jinħolqu aktar impjiegi għaż-żgħażagħ tagħna.

MR SPEAKER:  Ippermettili, Onor. Parnis. Niġbidlek l-attenzjoni li baqagħlek biss ħames minuti għax il-ħin allokat huwa maqsum nofs bin-nofs.

ONOR. SILVIO PARNIS:  Sur President, se nipprova nagħmel id-diskors tiegħi bla ma nieħu fit-tul. Jekk niġġeneraw aktar turiżmu fis-south ta’ Malta nkunu nistgħu noħolqu aktar impjiegi.  Żgur li ma nistax nimmaġina kif nistgħu niġġeneraw aktar turiżmu fis-south ta’ Malta meta lanqas biss għandek lukanda li tista’ tilqa’ lit-turisti.  L-unika waħda li kien hemm twaqqgħet u għadha b’ħafna mistoqsijiet dwar x’għandu jkun il-futur tagħha.  Qed nirreferi għall-Jerma Palace Hotel.  Li kieku għandna mqar lukanda waħda, it-turisti aktar ikunu jistgħu jersqu lejn Nofsinhar ta’ Malta. Jien niskanta kif f’dawn in-naħat għad m’għandniex trasport bil-baħar meta dan jista’ jiġġenera aktar turiżmu. Hemm bżonn li n-Nofsinhar ta’ Malta nirreklamawh aktar għax mimli rikkezzi ta’ kultura u storja, li ħafna pajjiżi jixtiequ li għandhom.  Nittama li fis-snin li ġejjin is-swar li jinsabu f’dawn in-naħat inkunu nistgħu nagħmluhom ċentru u attrazzjoni għat-turisti li iġu jżuruna.  

Huwa importanti mhux biss li nġibu t-turisti imma li nġibu turisti ta’ kwalità, li jkunu kapaċi jonfqu, li jħallu l-flus u li jiġġeneraw l-ekonomija u x-xogħol.  Kemm qegħdin naħdmu għal dan kollu?  Dan irridu nenfasizzaw.  Per eżempju, fil-Belt Valletta li wkoll inqisha bħala parti mis-south ta’ Malta, għandna numru ta’ bereġ li jintużaw bħala ministeri. Dawn il-bereġ kollha għandhom storja u kieku qegħdin f’pajjiżi oħra dawn jinbidlu f’lukandi żgħar. Dawn jistgħu jilqgħu fihom turisti ta’ ċerta kwalità. Imma meta qegħdin insemmu n-Nofsinhar ta’ Malta ma nistgħux ma nitkellmux dwar in-nuqqas ta’ attenzjoni fl-area miftuħa li għandna, dwar il-ġmiel ta’ knejjes li għandna u dwar il-ġmiel ta’ sqaqien li ftit issibhom fin-naħa ta’ Fuq ta’ Malta.

Jiena nħoss li jekk naħdmu flimkien inkunu nistgħu nġibu aktar turisti fin-Nosinhar ta’ Malta. L-iskop hu li jekk jirnexxielna, inkunu nistgħu noħolqu aktar xogħol għaż-żgħażagħ u l-familji tagħna. Kif nistgħu nwarrbu l-kampanja li għandna fis-south ta’ Malta? Kif nistgħu ma nagħtux attenzjoni dwar l-importanza li f’pajjiżna d-distanzi huma żgħar ħafna biex tivvjaġġa minn post għal ieħor? Jiena ċert li jekk jirnexxielna nwasslu il-messaġġ lill-barranin li minbarra li Malta hija gżira żgħira f’nofs il-Mediterran hija ġojjell li fih tant rikkezzi, inkunu qegħdin nagħtu importanza kbira lil pajjiżna.  Jekk nirreklamaw aktar lil pajjiżna u nġibu aktar turisti lejn Malta, inkunu qegħdin niġġeneraw b’saħħa l-ekonomija Maltija u nkunu qegħdin verament nagħtu ħajja aħjar lit-turiżmu tagħna bl-iskop li jinħoloq aktar xogħol għall-ħaddiema tagħna. Nirringrazzjak.

MR SPEAKER: Grazzi. L-Onor. Mario de Marco jgħaddi biex jagħmel ir-replika tiegħu.

ONOR. MARIO DE MARCO: Sur President, ħadt gost nisma’ l-interventi minn diversi kelliema, fosthom l-Onor. Gavin Gulia, li għamel l-ewwel intervent tiegħu bħala l-kelliem ewlieni dwar it-turiżmu, u ovvjament nilqgħuh f’dan il-qasam tant interessanti. Jien ilqajt il-kummenti oġġettivi tiegħu kif ukoll tal-ħabib tiegħi l-Onor. Silvio Parnis li ġustament qed jagħmel l-enfasi tiegħu dwar it-turiżmu fis-south ta’ Malta. 

Nibda billi nagħti nformazzjoni dwar kif sejjer it-turiżmu f’pajjiżna filwaqt li nipprova nirrispondi għal numru ta’ punti li korrettement qajmet l-Oppożizzjoni. Qabel xejn ħalli ngħid minn fejn tlaqna u fejn qegħdin bħalissa. Ma naħsibx li l-MTA tkun qiegħda titkessaħ bir-riżultati tagħha jekk hija tgħid li f’dawn l-aħħar erba’ snin ottjeniet tliet snin record. Jiġifieri l-2007 kienet sena record għal dak li għandu x’jaqsam man-numru ta’ turisti li nġiebu Malta. L-2008 ukoll kienet sena record fejn ir-riżultati miksubin fit-turiżmu fl-2007 tjiebu. Is-sena 2009 kienet problematika mhux għal Malta biss imma għad-dinja kollha fil-qasam tat-turiżmu. 

Però fil-każ tagħna, Sur President, irnexxielna noħorġu minnha mingħajr ma kellna lukandi li fallew, mingħajr ma kellna operaturi li fallew, anzi għamilna numru ta’ skemi biex ngħinu lill-operaturi tagħna. Fost l-oħrajn insemmi l-fatt li tkellimna mal-banek sabiex ikun hemm moratorium fuq il-ħlas li huma kellhom jagħmlu, u fil-fatt għeniehom. L-2010 kienet ukoll sena record, u dan mhux sempliċement għax konna qegħdin noħorġu  mir-riċessjoni kif ta x’jifhem l-Onor. Gulia, bir-rispett kollu lejh, għax kieku kienet tkun biss sena mhux ħażin. Però fir-realtà dan ma kienx sempliċement titjib fuq is-sena preċedenti, imma kienet l-aqwa sena li qatt kellna fl-istorja tat-turiżmu ġewwa pajjiżna. 

Għall-ewwel darba fl-istorja tat-turiżmu ġibna f’Malta u Għawdex ’il fuq minn 1.3 miljun turist. Din iċ-ċifra qatt ma konna ksibnieha ġewwa pajjiżna. Għall-ewwel darba f’pajjiżna dawn it-turisti għaddew f’Malta ’l fuq minn 11-il miljun bed night. In-nefqa tat-turisti wkoll kienet waħda record, jiġifieri mhux biss sar titjib fuq in-nefqa ġenerali tat-turisti fis-sena 2009, imma għall-ewwel darba din qabżet il-biljun ewro, u fil-fatt kienet €1.1 biljun. Bir-rispett kollu lejn kulħadd, naħseb li l-Malta Tourism Authority qiegħda timxi sew. Jien niftakar lill-Onor. Marie Louise Coleiro Preca, bħala l-predeċessur tal-Onor. Gulia, tindirizza lill-Malta Tourism Authority u tgħidilha li ma kellhiex pjan strateġiku kif donnu pprova jgħidilna hu fil-konklużjoni tad-diskors tiegħu. Però jekk aħna mingħajr pjan strateġiku rnexxielna niksbu tliet snin record minn erba’ snin, naħseb xi ħaġa tajba għamilna, u mhuwiex sempliċement il-każ li t-turisti qegħdin jaqgħu mis-sema lejn pajjiżna! 

Jiġifieri filwaqt li napprezza ħafna u nieħu gost bil-korrettezza tal-Onor. Gulia, kien ikun aktar korrett li kieku qal li dawn ġew b’riżultat ta’ strateġija ċara li ħadmet biha l-Malta Tourism Authority.  Din l-istrateġija ċara kienet ibbażata fuq tliet fatturi.  Waħda minnhom u l-aktar waħda importanti  hija l-aċċessibbiltà. Ma rridux ninsew li aħna gżira u li 98% tat-turisti tagħna ma jiġux bit-tram jew bil-karozza, imma jiġu bil-linji tal-ajru. Din hija l-aktar ħaġa importanti. Allura aħna rridu naraw kif għandna nżidu l-aċċessibbiltà lejn pajjiżna. U jekk fl-2008 kellna konnettività ma’ 57 rotta, fis-sena 2010 l-MTA irnexxielha bil-kapaċità tagħha żżid dawn ir-rotot għal 76. Jekk dak mhuwiex għaqal u mhijiex strateġija, ma nafx x’inhi strateġija! Jiġifieri aħna mxejna bl-istrateġija li nżidu u ntejbu l-konnettività għax fuq dan jiddependi s-suċċess fit-turiżmu. U biex iżżid il-konnettività fuq il-linji tal-ajru trid taħdem, trid tiġri warajhom u trid tikkonvinċihom.  

Sur President, m’iniex qed ngħid li kull rotta li ġġib se tibqa’ hawn għal dejjem għax naf ukoll li ħafna mir-rotot jiddependu wkoll minn fatturi li xi drabi jkunu lil hemm mill-kontroll tiegħek. Allura, għall-grazzja tal-argument, jekk inti għandek rotot ma’ ċertu pajjiż u l-ekonomija f’dak il-pajjiż qiegħda tikkrolla, ovvjament dik se taffetwak. Jekk għandek ċerti rotot li huma ta’ ċertu tul u nafu li l-prezz taż-żejt qiegħed jitla’ u li huwa wieħed mill-akbar operational costs mhux biss għal-lukandiera Maltin imma anke għal-linji tal-ajru, dak jista’ jkollu impatt. Irridu niftakru li kważi 33% tat-turisti li jiġu f’pajjiżna mill-Ingilterra għandhom flying distance lil hemm minn tliet sigħat.  
It-turisti li jiġu mill-Ġermanja u mill-Iskandinavja wkoll għandhom ċerta distanza.  Dan ifisser li rridu noqogħdu attenti. Għax aħna għalhekk għamilna strateġija biex naraw kif nistgħu ntejbu u nifirxu kemm jista’ jkun. Jiġifieri kien hemm strateġija wkoll dwar jekk għandniex nikkonċentraw fuq suq wieħed, kif konna fl-antik, li kważi 70% tat-turisti tagħna kienu jiġu mill-Ingilterra, jew naraw kif nistgħu nxerrdu s-swieq tagħna. Fil-fatt dik kienet l-istrateġija li ħadmet fuqha l-Awtorità Maltija għat-Turiżmu. U hawnhekk nixtieq ngħid x’għamilna.

Aħna żidna dawn ir-rotot, u ma kenitx biss ir-Ryanair li żiedet ir-rotot. Żidna r-rotot permezz tan-Norwegian Air, permezz tal-Vueling, permezz tal-Air Berlin, permezz tal-Easyjet. L-Air Malta wkoll żiedet ir-rotot. Irrid ngħid ukoll li qgħadna attenti ħafna kif nespandu r-rotot, u f’dawn l-erba’ snin minn mindu beda l-fenomenu tal-low cost carriers in-numru ta’ nies li baqgħet iġġorr l-Air Malta mhux talli ma baqax l-istess, talli żdied. Li għamel il-low cost kien li beda jimla l-vojt li bdew iħallu c-charter flights.  Għax min isegwi dak li qed jiġri fit-turiżmu jara li kien hemm fenomenu li qed jiġri f’dawn l-aħħar ħames snin fejn it-tour operator business qiegħed jonqos, u dan internazzjonalment mhux f’Malta biss.  Fil-fatt, jekk m’iniex sejjer żball, bejn l-2007 u l-2009 il-passiġġieri li nġarru mic-charter flights fl-Ewropa niżel minn 37 miljun għal 34 miljun. Allura aħna rajna kif nistgħu nagħmlu tajjeb għal dan it-tnaqqis li konna qed narawh ġej. 

Żidna wkoll ir-rotot minn ċerti pajjiżi, fosthom l-Italja u Spanja.  U fir-realtà s-suċċess kien - stat ta’ fatt - li minn 112,000 turist fl-2006 ġibna lejn Malta madwar 114,000 turist is-sena li għaddiet. Minn Spanja, minn fejn fl-2006 konna nġibu 20,000 turist, is-sena li għaddiet ġibna 70,000 turist. Mill-Iskandinavja, minn fejn fl-2006 ġibna 73,000 turist, is-sena li għaddiet ġibna 93,000 turist. Minn Franza żidna 13,000 turist,  u mill-Irlanda żidna 10,000 turist. Irridu ngħidu wkoll li rajna opportunità ġewwa Iżrael, u bis-saħħa tal-koperazzjoni tal-Air Malta, fejn qabel konna nġibu 1,500 turist minn dan il-pajjiż, is-sena li għaddiet ġibna ’l fuq minn 9,000 turist. Mhux biss, sal-bidu ta’ Ġunju ta’ din is-sena, diġà ġarrejna aktar passiġġieri milli ġarrejna f’sena sħiħa s-sena l-oħra! Dan ifisser li xi ħaġa tajba qegħdin nagħmlu, Sur President.  

U rridu ngħidu wkoll li din ix-xi ħaġa tajba u dawn ir-riżultati ma kenux sempliċement għax id-dinja kienet ħierġa minn riċessjoni. Għax irrid ngħid li meta konna ħerġin aħna mir-riċessjoni, il-pajjiżi l-oħra tal-Ewropa kienu ħerġin minn riċessjoni. Allura filwaqt li s-sena li għaddiet kellna żieda ta’ 13%, il-ħbieb tagħna ġewwa Spanja kellhom żieda ta’ 1%. Il-ġżejjer Baleariċi, li ħafna drabi nħobbu nipparagunaw ruħna magħhom, kellhom żieda biss ta’ 1.7%. Il-Portugall kellu żieda ta’ 6%. Ċipru, li dejjem nipparagunaw ruħna miegħu, kellu żieda ta’ 1.5%. It-Turkija kellha żieda ta’ 5.7%. Is-Slovenja kellha żieda ta’ 2%. It-Tuneżija, is-sena li għaddiet, jiġifieri qabel ma bdew il-problemi, kellhom tnaqqis ta’ 1%. Il-Kroazja kellhom żieda ta’ 4%. Jiġifieri, mingħajr strateġija l-MTA rnexxielha jkollha l-aħjar riżultat u l-ikbar tkabbir mill-Mediterran kollu. Mingħajr strateġija l-MTA kellha t-tieni l-akbar tkabbir proporzjonalment mill-Ewropa kollha, u dan, Alla jbierek, mingħajr strateġija!

Sur President, aħna ħdimna fuq diversi affarijiet, anke fuq ir-reklamar, għax rajna li fl-aħħar mill-aħħar inti mhux sempliċement trid tiftaħ ir-rotot, imma dawk ir-rotot trid timliehom ukoll.  U għax irreklamajna, irnexxielna nimlew dawk it-rotot.  U nieħu gost ngħid li rajna wkoll titjib sostanzjali tal-load factors fuq is-seat capacity li għandna available din is-sena. Dan ifisser li l-marketing qed jaħdem u qed jaħdem fuq il-low cost, qed jaħdem fuq iċ-charter, qed jaħdem fuq il-legacy carriers, u kulħadd qed ikollu żieda fuq il-load factors. Filwaqt li kellna żieda sostanzjali fl-ewwel quarter - jien ma nħarisx  lejn il-quarter, jien ma nħarisx lejn kull xahar - li jinteressani hu kif se nispiċċaw fl-aħħar tas-sena.  

Jien mhux qed ngħid li għax kellna żieda ta’ kważi 23% fl-ewwel quarter, se jkollna żieda hekk kull xahar. Mhux ovvja li mbagħad se jkollok levelling-off tas-seat capacity! Jiġifieri ħafna mir-rotot ġodda li daħlu fis-seħħ is-sena li għaddiet bdew jidħlu fis-seħħ f’Mejju tas-sena li għaddiet. Imma rridu ngħidu wkoll li din is-sena għandna daqsxejn ta’ tnaqqis fis-seat capacity minn dan ix-xahar ipparagunat mas-sena l-oħra, għax l-Air Malta naqqset numru ta’ frequencies. Però minkejja dan kollu, s’issa qed jirnexxielna nagħmlu tajjeb għal dak it-tnaqqis marġinali fuq is-seat capacity billi tejjibna l-load factors, jiġifieri kemm qed jitilgħu passiġġieri, fuq is-seat capacity li hemm available li jtir lejn pajjiżna. U hawnhekk insellem lill-MTA għax-xogħol siewi li qiegħda tagħmel. 

U qed naħdmu fuq fronti varji, Sur President. Jekk nieħdu l-e-marketing, per eżempju, insibu li dan żdied b’mod sostanzjali. Jiġifieri sas-sena 2007 kien jirrappreżenta 3.3% tal-advertising spend tagħna, u llum jirrappreżenta kważi 25% tal-advertising spend tagħna, għax qegħdin nirrealizzaw li llum il-ġurnata ħafna minn nies li jivvjaġġaw huma nfluwenzati minn dak li jaraw fuq l-internet. Illum ħafna minn nies li jivvjaġġaw qed jagħmlu l-bookings tagħhom bl-internet u l-MTA hija kapaċi taqra s-sinjali taż-żmenijiet. Ma jfissirx li aħna m’għadniex nagħmlu reklamar fuq il-gazzetti, m’għadniex nagħmlu outdoor campaigns jew m’għadniex nagħmlu billboard campaigns. Dan kollu qed nagħmluh, u qed nagħmlu aktar minn hekk.  Però qed inkunu kapaċi naraw liema huma l-mezzi l-aktar effettivi. 

Irridu nirrealizzaw li Malta qatt ma jista’ jkollha budget għar-reklamar daqskemm għandha Spanja jew daqskemm għandha t-Turkija jew daqskemm għandu l-Eġittu.  Mhux ovvja li pajjiż ta’ 400,000 ruħ ma jistax ikollu budget daqskemm għandha Franza jew Spanja li għandhom popolazzjoni ta’ 60 miljun ruħ! Allura aħna rridu nkunu l-aktar effettivi bil-flus li għandna.  U l-MTA dak li qiegħda tagħmel! Qed tara kif tista’ tkun l-aktar effettiva.  Qed naħdmu wkoll flimkien mat-tour operators, u dawn aħna ma skartajniehomx għax hemm il-low cost.  Anzi komplejna naħdmu magħhom għax nafu li t-tour operator business għadu jġib lejn pajjiżna 45% tat-turisti u qed naħdmu magħhom billi qed nagħmlu mhux ftehim sena b’sena, imma qed naħdmu mat-tour operators bi ftehim ta’ kull tliet snin. Dan huwa bbażat ukoll fuq incremental growth. 

Issa l-ħabib tiegħi qal li fl-estimi tal-MTA m’hemmx indikat kemm qegħdin nagħtu lit-tour operators, u li t-tour operators support scheme qiegħed fl-overseas campaign. (Interruzzjonijiet)  Bir-rispett kollu, jekk irridu noqogħdu nikxfu d-dettalji biex inpaxxu lill-kompetituri ġewwa Spanja, ġewwa Palma De Mallorca u l-pajjiżi l-oħra u noqogħdu ngħidulhom x’qed nagħmlu u ma nagħmlux ........  Kif jaf il-kollega tiegħi l-Onor. Gulia aħna dejjem nitkellmu, u he is more than welcome fl-MTA. Jiġifieri qatt ma kellna sigrieti lejn xulxin, u hemmhekk inkun nista’ nfiehmu d-dettalji kollha dwar l-operat tagħna, kif nimxu, u kif qed ikollna dan is-suċċess.  

L-Onor. Gulia rrefera għall-website “Visit Malta” u staqsa għaliex hemm €90,000 ivvutati. Ir-raġuni hija li aħna ma rridux nagħmlu sempliċement websites imma rridu nagħmlu l-Web 2.0. Din hija ġenerazzjoni ġdida ta’ tip ta’ website li llum huwa importanti. Illum il-website huwa ħafna aktar interattiv, u fil-fatt ħarġu t-tenders u għadna qegħdin naġġudikawhom. Allokajna fondi għal dan il-għan biex inkunu nistgħu nagħmlu l-iżvilupp neċessarju għal Web 2.0. Għal dak li għandu x’jaqsam mal-Media Consulta, il-kuntratt kien għalaq is-sena li għaddiet. Din is-sena għamilna sejħa internazzjonali biex ikollna a media consultancy company biex tassisti lill-MTA fir-reklamar internazzjonali tagħha. Bħalissa t-tenders qegħdin fil-proċess li jiġu aġġudikati u t-€350,000 li hemm indikati fl-estimi huma biss a provision, jiġifieri mhumiex ħlas għal Media Consulta, għax qegħdin nikkalkulaw li l-proċess jingħalaq sa nofs din is-sena. 

Għal dak li għandu x’jaqsam mal-prodott, l-MTA qiegħda tagħmel investiment u dak il-€1.7 miljun li qiegħed indikat hemmhekk mhuwiex għal ħaddieħor imma għall-proġetti li applikat għalihom u li qiegħda taħdem l-MTA, li huma finanzjati mill-Unjoni Ewropea u li jinkludu l-Aquarium, il-promenade ta’ San Pawl il-Baħar, il-proġett ta’ Pembroke u numru ta’ proġetti oħrajn. Irridu ngħidu li llum il-ġurnata l-MTA qiegħda tidħol hi responsabbli biex timmaniġġa l-bajjiet ta’ Malta u Għawdex, u fil-fatt qiegħda timmaniġġja ’l fuq minn seba’ bajjiet li tnejn minnhom huma blue flag beaches u tnejn jew tlieta oħra huma beaches of quality. Dan juri li għamilna tibdil sostanzjali tal-mod kif jigu managed il-bajjiet. 

Ejjew nieħdu l-Għadira, li hija waħda mill-bajjiet l-aktar problematiċi. Aħna morna b’operaturi differenti u b’liċenzji differenti.  Naħseb li min imur l-Għadira jirrealizza li llum hemm mod differenti minn kif kienet tiġi operata fis-snin preċedenti. Mhux qed ngħid li wasalna fejn irridu naslu. Irridu nagħmlu passi oħrajn biex naslu fejn irridu naslu, però qegħdin naslu. Bħalissa qegħdin nagħmlu studju wkoll biex naraw jekk fil-Bajja tax-Xemxija nistgħux nagħmlu l-istess ħaġa li konna għamilna ġol-bajja ta’ San Ġorġ, jiġifieri nagħmlu replenishment tal-bajja tar-ramel li kienet teżisti hemmhekk.  Qed nagħmlu wkoll - għax nafu li huwa importanti - diving master plan li wasalna fl-aħħar stadju tiegħu u bħalissa qed isir xogħol ta’ konsultazzjoni. Dan il-master plan għal Malta mistenni li jkun lest sal-aħħar ta’ Ġunju ta’ din is-sena.  

Qegħdin nagħmlu wkoll proġetti fil-kampanja. Fil-fatt l-MTA irnexxielha tapplika għal numru ta’ proġetti relatati mat-turiżmu rurali u ottjeniet kważi €2 miljuni sabiex isiru interventi ġewwa Ħal Safi, iż-Żurrieq, il-Qrendi u s-Siġġiewi, għax aħna konxji tal-fatt li l-kampanja unika li għandna ġewwa pajjiżna hija attrazzjoni wkoll. Mhux il-kultura u l-baħar biss huma ta’ attrazzjoni għal pajjiżna. Aħna għandna l-aktar baħar nadif fil-Mediterran li hu attrazzjoni lejn pajjiżna. Dan ma seħħx b’kumbinazzjoni, imma seħħ bl-investiment li qed jagħmel dan il-gvern sabiex id-drenaġġ li qabel konna nitfgħuh kollu fil-baħar u nniġġsu l-baħar, illum id-drenaġġ qed jiġi trattat u xejn ma jispiċċa fil-baħar qabel ma jiġi trattat. Ta’ min jgħid ukoll li aħna llum l-ewwel pajjiż fil-Mediterran illi jittratta d-drenaġġ kollu tiegħu qabel ma jispiċċa ġol-baħar. U għalhekk għandna l-aktar baħar nadif fil-Mediterran, Sur President.  Qed nagħmlu wkoll proġetti tal-gvern ċentrali.  (Interruzzjonijiet)  Ippermettili, Onor. Gulia, jiena ma interrompejtekx u għalhekk napprezza jekk ma tinterrompinix. Hemm numru ta’ proġetti tal-gvern.   

L-Onor. Gulia staqsa dwar iż-żieda tal-pagi. Ladarba hija daqshekk importanti għalik, se nispjegalek. Għandek madwar €150,000 bħala żieda minħabba il-collective agreement, jekk m’iniex sejjer żball. Għandek imbagħad xi €50,000 li huma proġettati għal tourist information offices li qegħdin inżidu madwar Malta u Għawdex biex nagħtu servizz lit-turist, u mbagħad il-bilanċ huwa sempliċement an estimated provision għal numru ta’ vakanzi li diġà jeżistu ġewwa l-MTA – jiġifieri m’aħniex qegħdin nitkellmu fuq nies li rridu nżidu, però dwar vakanzi li diġà jeżistu – u jekk ikun hemm l-approvazzjoni nkunu nistgħu nagħmlu s-sejħa għal dawn in-nies biex nimlew dawn il-postijiet.  Imma ovvjament l-MTA qiegħda timxi bil-għaqal u għamlet provision għal dawn in-nies. Dawk huma l-pagi!

Sur President, jekk niġu mbagħad għall-prodott, qegħdin nimxu wkoll mal-operaturi.  U hawn se nindirizza żewġ punti, il-prodott għal dak li għandu x’jaqsam mal-lukandi u l-prodott għal dak li għandu x’jaqsam mal-operaturi.  Mela qabel xejn, għal dak li għandu x’jaqsam mal-lukandi, l-ewwel responsabbiltà tagħna hija li nġibu t-turisti. It-tieni responsabbiltà tagħna hi li naraw kif dawn iqattgħu l-akbar ammont ta’ ljieli ġewwa pajjiżna, u naraw li n-nefqa tiżdied. Fil-fatt in-nefqa żdiedet. Però irrid ngħid ukoll li jiena ġbart ir-rapport tal-MHRA dwar il-gross operating profits (GOP) u qiegħed hawnhekk quddiemi. Jekk bħala eżempju nieħdu l-aħħar quarter tal-5-star accommodation insibu li l-GOP per available room kien ta’ €1,269.  Dan kien l-aktar wieħed għoli f’dawn l-aħħar ħames snin. Fis-sena ta’ qabel kien €615, fl-2008 kien €1,008, fl-2007 kien €1,063 u fl-2006 kien €723. 

Jekk nieħu l-gross operating profit margin, jiġifieri quarter 4 tal-5 star accommodation, insibu li kien 14.7%, l-ogħla li kien f’dawn l-aħħar ħames snin! Jekk nieħdu anke l-issue tal-kompetittività għal dak li għandu x’jaqsam mat-turiżmu, Malta llum il-ġurnata qiegħda fis-26 post minn 139 pajjiż li jiġu surveyed għal dak li għandu x’jaqsam mal-kompetittività. Jiġifieri anke hemmhekk qegħdin nagħmlu xogħolna biex nindirizzaw dawn l-aspetti. Ta’  min jgħid li l-issue tad-dawl u l-ilma mhijiex problema unika għal Malta!  Ir-rati tad-dawl u l-ilma telgħu fil-pajjiżi tad-dinja kollha, għax il-biċċa l-kbira tal-operating costs biex tiġġenera dawl u ilma huwa l-fuel, u dan tela’ ma’ kullimkien! Però aħna x’għamilna? Aħna dehrilna li l-għaqal ma jirrikjedix li naqbdu u nissussidjaw id-dawl u l-ilma.  L-għaqal jirrikjedi li aħna noffru skemi biex l-operaturi tat-turiżmu jinvestu f’mezzi ta’ enerġija alternattiva li ovvjament se jnaqqsilhom l-ispiża għall-ġenerazzjoni tal-elettriku. Fil-fatt għamilna numru ta’ skemi li qed jieħdu vantaġġ minnhom l-operaturi. 

Aħna għamilna wkoll skema li permezz tagħha min għandu bżonn jagħmel refurbishing jew extension u għandu bżonn jieħu loan, nagħmlulu sussidju sa 3% tar-rata tal-imgħax. Issa  meta wieħed jaf ir-rati tal-imgħax bħalissa x’inhuma, sussidju sa 3% ifisser li kważi l-imgħax kollu li inti qed tħallas qed jiġi ssussidjat! Għamilna skema wkoll ta’ €10 miljuni li permezz tagħha qegħdin nikkofinanzjaw proġetti relatati mat-turiżmu sa 50%. Jiġifieri hawnhekk m’aħniex qegħdin nitkellmu dwar l-imgħax fuq is-self, imma qegħdin nitkellmu dwar in-nefqa kapitali. Nofs l-ispiża tan-nefqa kapitali għal proġetti relatati mat-turiżmu qegħdin jikkwalifikaw għall-co-financing mill-Malta Tourism Authority. Aħna hekk qegħdin ngħinuhom lill-operaturi!

Però huwa importanti wkoll li ngħinu lill-operaturi f’dak li għandu x’jaqsam mas-soft side of the products, mal-human resources.  Fil-fatt għandna programm għaddej ta’ €3 miljuni, li jismu “Advance”, li permezz tiegħu qegħdin inħarrġu ’l fuq minn 1,000 persuna fuq livell ta’ manager jew supervisor fil-qasam tat-turiżmu.  Għamilna wkoll skema ta’ €2 miljuni biex ngħinu lill-irħula u lill-ibliet tagħna li għandhom potenzjal enormi fil-qasam tat-turiżmu.  U ħames postijiet, li huma Ħal Balzan, Ħal Tarxien, Marsaxlokk, il-Belt u Birkirkara lkoll ikkwalifikaw sabiex itejbu ċ-ċentri storiċi tagħhom għal dak li għandu x’jaqsam mal-qasam tat-turiżmu. Dak li qegħdin nagħmlu biex intejbu u ngħinu lill-operaturi!

Nixtieq nitkellem ftit dwar Għawdex. Qabel xejn irrid ngħid li l-istatistika li toħroġ mill-NSO tirriferi għall-qagħda tal-collective accommodation. Issa f’Għawdex teżisti sitwazzjoni fejn għandek aktar sodod f’akkomodazzjoni privata, jiġifieri ġo farmhouses u furnished holiday flats, milli għandek fil-lukandi. Fil-fatt hemm 1700 sodda fil-lukandi u 2900 sodda fil-farmhouses u fil-furnished flats. Issa l-NSO ma jiġborlokx kemm qed joqogħdulek nies ġol-farmhouses u ġol-furnished flats, u għalhekk m’għandniex informazzjoni tal-qagħda f’kull każ. Però, bejn Jannar u Diċembru 2010, it-total arrivals li jinkludu ir-residenti u n-non residenti, żdiedu b’10%.  Jekk nieħdu bejn Jannar u Marzu ta’ din is-sena, iż-żieda fil-collective accommodation kienet ta’ kważi 8.6%. Fl-istess perijodu, in-non residenti żdiedu b’9%. Ma jfissirx li jiena kuntent bir-riżultati għal Għawdex għax m’iniex, u għad irridu nagħmlu aktar, però xtaqt ngħid malajr x’qiegħda tagħmel l-MTA għal dak li għandu x’jaqsam ma’ Għawdex.  

L-MTA qiegħda taħdem biex iġġib aktar operaturi lejn Għawdex.  Fil-fatt din is-sena għandna numru ta’ operaturi ġodda fosthom, Holiday.com, Vamos Traveller, Small Families Holidays, The Villa Company u Villa Plus. Dawn huma kollha tour operators mill-Ingilterra li qatt ma kienu ħadmu qabel ma’ Għawdex.  Minn Sqallija għandna Di Mauro, u fost it-tour operators tal-Olanda għandna Topic Travel, Cycle Tours u Happy Home. Jiġifieri dawn huma biss operaturi ġodda ta’ din is-sena.  Estendejna l-programm ma’ operaturi diġà eżistenti, fosthom James Villa Holidays, Sovereign Luxury Holidays, Prestige Holidays, HF Holidays, HPB Tenancy. Mal-Olanda fosthom Nexion. Dawn huma kollha operaturi ġodda li qegħdin jaħdmu ġewwa Għawdex. Dawn huma kollha advertorials li dehru fl-ewwel ħames xhur ta’ din is-sena fuq Għawdex biss, u aħna qegħdin naħdmu wkoll biex ngħinuhom.  

Qed ngħinu wkoll biex isir reklamar tal-operaturi, għax fl-aħħar mill-aħħar huwa importanti li l-MTA tagħmel reklamar, però naħseb li l-lukandiera wkoll għandhom interess li jirreklamaw, għax illum il-ġurnata d-dinja nbidlet. Għandek ħafna nies li qed jiġu direttament, u fil-fatt bejn l-2009 u l-2011 tajna kważi €450,000 direttament lil-lukandi biex huma jkunu jistgħu jagħmlu reklamar barra minn pajjiżna permezz ta’ skema fejn aħna nagħtu ewro għal kull ewro, jiġifieri għal kull ewro li l-lukandi qegħdin jonfqu, aħna nonfqu ewro magħhom biex inżidu l-exposure ta’ pajjiżna. L-isfidi ta’ din l-industrija huma kbar u l-ebda sena mhi bħall-oħra.  Aħna nafu li din is-sena għandha l-isfidi partikolari. Jiġifieri min jaħseb li din is-sena se tkun faċli, ngħidlu li mhijiex se tkun sena faċli.  Għax donnu forsi qed ninsew illi ġo dan ir-reġjun tal-Mediterran bħalissa hemm element kbir ta’ inċertezza. Ma ninsewx illi fi Frar aħna konna fiċ-ċentru tal-attenzjoni tad-dinja meta faqqgħet il-kriżi tal-Libja u kulħadd beda jara eluf ta’ ħaddiema li jaħdmu ġewwa l-Libja jinġarru lejn Malta biex jiġu evakwati għal pajjiżhom.

Ovvjament kulħadd kien preokkupat dwar l-andament tal-konflitt ġewwa l-Libja, u jekk aħna naħsbu li dan ma kellux effett fuq it-turiżmu ġewwa pajjiżna nkunu qegħdin nilludu ruħna.  Iva, kellu effett, u kellna gruppi li kkanċellaw il-btala tagħhom ġewwa pajjiżna preċiżament minħabba din l-inċertezza. Però irridu ngħidu li l-MTA kienet kapaċi taħdem viċin ħafna mal-operaturi, konna kapaċi naħdmu viċin ħafna mal-ambaxxati barranin li qegħdin ġewwa pajjiżna biex meta naraw li kien hemm xi ħadd qed jittituba, inserrħulu moħħu għal kollox illi Malta hija destinazzjoni sigura fejn tista’ tiġi tqatta’ l-btala tiegħek. Fil-fatt, bl-isforzi kollha, irnexxielna nrażżnu l-impatt tal-kriżi ġewwa l-Libja. Però għandna wkoll sfidi oħra, Sur President.  

Nafu li l-akbar sfida hija dik tal-Air Malta. L-Air Malta għaddejja minn żmien delikat ħafna, u mhijiex l-ewwel linja tal-ajru li għaddejja minn dan iż-żmien delikat.  Hemm numru ta’ linji tal-ajru oħra li kienu ikbar minnha u kkrollaw.  Aħna ma nistgħux naffordjaw illi l-Air Malta tikkrolla.  L-Air Malta hija l-iktar partner importanti għalina fil-qasam tat-turiżmu.  L-Air Malta ġġorrilna 56% tal-passiġġieri tagħna. Għalhekk huwa importanti li l-Air Malta nieħdu ħsiebha u nassiguraw li tibqa’ hemmhekk biex taqdi l-bżonnijiet tat-turiżmu, tas-servizzi finanzjarji u tal-manifattura ta’ pajjiżna.  Però nafu li hemm tberren it-theddida tal-prezz taż-żejt, u din tista’ taffettwa linji tal-ajru oħra, u allura nafu li tista’ taffetwana wkoll.  L-Air Malta diġà ħabbret illi minflok 12-il ajruplan se tkun qiegħda topera 10 ajruplani, li jfisser żewġ ajruplani inqas min-naħa tal-Air Malta għad-dispożizzjoni tal-industrija tat-turiżmu. Allura l-MTA dejjem trid tara kif se taħdem biex dawn iċ-ċirkostanzi nindirizzawhom u nippruvaw inżommu s-seat capacity fil-livelli li pajjiżna hu mdorri bihom.  

Sur President, jiena nagħlaq billi qabel xejn insellem liċ-chairman tal-Air Malta, is-Sur Louis Farrugia, li qeda dmirijietu bl-aktar mod dinjituż ġewwa l-MTA. Nixtieq insellem ukoll lis-Sur Ray Fenech, li huwa acting chairman, li daħal b’ruħu u b’ġismu għal din l-isfida li ġġib magħha li tippresjedi l-MTA. Però naħseb li wieħed mill-aktar persuni li jixraq li nsellimlu huwa s-Sur Formosa Gauci, is-CEO tal-MTA, għax huwa ta sens ta’ direzzjoni, ta sens ta’ stabbilità, ta sena ta’ serjetà u professjonaliżmu għall-mod kif iġib ruħu mhux biss mal-impjegati ta’ hemmhekk imma anke mal-operaturi u ma’ kulħadd. Naħseb li huwa l-aktar persuna li rridu nirringrazzjaw għar-riżultati li aħna ksibna. Ovvjament miegħu hemm il-ħaddiema kollha tal-MTA u tal-operaturi fil-qasam tat-turiżmu. Ċertament din se tkun sena interessanti, se tkun sena mimlija sfidi, kif kienu s-snin preċedenti, però m’għandix dubju li jekk kulħadd, Gvern, Oppożizzjoni u operaturi, jaħdem viċin xulxin flimkien mal-MTA kif dejjem għamilna fil-passat, nistgħu negħlbu dawn l-isfidi wkoll.   Nirringrazzjak.

Sur President, nitlob il-permess tal-Kamra biex inqiegħed xi dokumenti fuq il-Mejda tal-Kamra.

MR SPEAKER:  Onorevoli, bħala Segretarju Parlamentari m’għandekx għalfejn il-permess.

ONOR. MARIO DE MARCO:  Sur President, inqiegħed fuq il-Mejda tal-Kamra:

Ġabra ta’ materjal pubbliċitarju li sar mill-Awtorità tat-Turiżmu ta’ Malta f’diversi pajjiżi matul l-2010.  
MR SPEAKER: Grazzi. Issa se npoġġi l-mistoqsija fuq il-mozzjoni kif imressqa mis-Segretarju Parlamentari l-Onor. Mario de Marco. Dawk favur?  (Onor. Membri:  Aye)  Dawk kontra?  (Onor. Membri:  No) Carried.

ONOR. MEMBRU:  Division.

MR SPEAKER:  Ninforma lill-Kamra li skont ftehim milħuq din il-votazzjoni se tittieħed fil-ħin tal-interruzzjoni tax-xogħol tas-seduta ta’ nhar it-Tlieta, 28 ta’ Ġunju, 2011.  

Sar il-ħin.  L-Onor. de Marco, jekk jogħġbu, iressaq l-Aġġornament tal-Kamra.


AĠĠORNAMENT

ONOR. MARIO DE MARCO:  Sur President, nipproponi l-Aġġornament tal-Kamra għal nhar il-Ħamis, 16 ta’ Ġunju 2011, fis-6.30 pm b’din l-aġenda:

Diskussjoni

Diskussjoni ġenerali dwar l-Iskema ta’ Residenti Permanenti.
Ordnijiet tal-Ġurnata

Abbozz ta’ Liġi li jemenda l-Atti dwar il-Logħob u dwar il-Lotteriji - Tieni Qari (Kont); 

Abbozz ta’ Liġi li jemenda l-Kodiċi Ċivili - Tieni Qari (Kont); 

Abbozz ta’ Liġi dwar il-Protezzjoni ta’ Min  jiżvela Informazzjoni li tkun Protetta - Tieni Qari;

Abbozz ta’ Liġi dwar Regolamenti tal-Bini – Tielet Qari;

Abbozz ta’ Liġi dwar l-Intrapriżi ż-Żgħar – Tielet Qari;

Estimi ta’ dħul u nfiq tal-Korporazzjoni ta’ Xogħol u Taħriġ għas-sena 2011 – Votazzjoni;

Estimi ta' dħul u nfiq tal-Heritage Malta u tas-Sovrintendenza tal-Patrimonju Kulturali għas-Sena 2011 – Votazzjoni; u
Estimi ta’ dħul u nfiq tal-Awtorità tat-Turiżmu ta' Malta għas-sena 2011 - Votazzjoni. 
________________

Abbozz ta’ Liġi dwar ir-Reġistru Ċentrali - Kumitat Permanenti;

Abbozz ta’ Liġi dwar Reġistrazzjoni għall-Protezzjoni  tal-Minuri - Kumitat Permanenti; 

Abbozz ta’ Liġi dwar il-Ġustizzja Riparatriċi  - Kumitat Permanenti;

Abbozz ta’ Liġi li jemenda l-Att dwar  il-Kummissjoni Permanenti Kontra l-Korruzzjoni - Kumitat Permanenti; u

Abbozz ta’ Liġi dwar Pensjonijiet tal-Irtirar - Kumitat Permanenti.

MR SPEAKER: Grazzi. Il-Kamra hija aġġornata għal għada, il-Ħamis, 16 ta’ Ġunju, 2011 fis-6.30 p.m. bl-aġenda kif komunikata mis-Segretarju Parlamentari.

Fid-9.43 p.m. il-Kamra aġġornat skont il-ftehim milħuq.


MISTOQSIJIET GĦAL TWEĠIBIET ORALI MWIEĠBA BIL-MIKTUB

MEPA - ŻAMMA TA’ DATA DWAR RIĊIKLAĠĠ
26140. L-ONOR. LEO BRINCAT  staqsa lill-Ministru għar-Riżorsi u Affarijiet Rurali: Jista' l-Ministru jippubblika figuri li juri r-recycling performance ta' pajjiżna minn kemm ilna membri tal-Unjoni Ewropea sena b’sena u jekk id-data neċessarja tal-waste streams tagħna kenitx dejjem available fil-ħin lill-Unjoni Ewropea? Jista' jgħid jekk Malta jew qattx talbet u/jew ingħatat xi perjodu tranżitorju biex tilħaq dawn ir-recycling targets? Jista' jagħmel dan b’mod komparattiv mal-istati membri ġodda li ssieħbu fl-Unjoni Ewropea fl-istess żmien tagħna?

ONOR. GEORGE PULLICINO:  Ninforma lill-Onor. Interpellant li r-responsabbiltà nazzjonali għaż-żamma ta’ data dwar riċiklaġġ u l-ilħuq ta’ targets tal-Unjoni Ewropea hija tal-Awtorità ta’ Malta dwar l-Ambjent u l-Ippjannar.  Għaldaqstant nistieden lill-Onor. Interpellant iressaq il-mistoqsija tiegħu lill-Ministru konċernat.
SAN ĠWANN: TRIQ SAN ĠILJAN – BRARED HEAD QUARTERS

26170. L-ONOR. LEO BRINCAT  staqsa lill-Prim Ministru: Jista' l-Prim Ministru jikkonferma li minkejja li l-fond magħruf bħala Brared Head Quaters fi Triq San Ġiljan, San Ġwann huwa meqjus bħala bini storiku, inħarġu l-permessi meħtieġa biex dan jitwaqqa' għall-iżvilupp? Jista' jagħti d-dettalji kollha dwar dan il-każ u l-kriterji li fuqhom inħareġ il-permess, jekk inħareġ?  Tista' tingħata konsiderazzjoni tal-Ven. Soċjetà Dun Filippu Borgia Birkirkara biex tittieħed azzjoni konkreta biex jieqaf it-twaqqigħ ta' dan il-fond b'mod immedjat u jiġi protett minn kwalunkwe żvilupp ulterjuri?
ONOR. LAWRENCE GONZI: Infurmat li r-Razzett ta' Xindi serva bħala l-kwartieri ġenerali ta' Vincenzo Borg magħruf bħala Brared li kien il-kmandant tal-Militia fi żmien l-imblokk tal-Franċiżi. Dan il-bini ilu skedat bħala ta' Grad 1 skont in-notifika tal-Gvern 618 pubblikata nhar l-20 ta' Settembru 1994. Fuq dan il-bini nħarġu żewġ permessi bin-numri PA 3476/04 (outline application) u PA 1505/07 (full development application) għal riabilitazzjoni tal-bini storiku u estensjoni. L-outline kien approvat fis-26 ta' Jannar 2007 wara diversi talbiet għall-informazzjoni inkluż Restoration Method Statement (RMS). Fis-6 ta' Marzu 2007 ġie sottomess il-full development application fuq is-sit li talbet ukoll għal riabilitazzjoni tal-bini storiku u estensjoni skont il-permess outline PA 3476/04. Il-perit intalab jibgħat pjanti li jirrispettaw l-Restoration Method Statement approvat u wara li ngħataw, il-permess inħareġ fis-6 ta' Ottubru 2009 b'diversi kundizzjonijiet imposti nklużi dawk biex ix-xogħlijiet ikunu monitored kif ukoll b'garanzija bankarja biex ix-xogħol isegwi l-Restoration Method Statement approvat. Il-perit bagħat komunikazzjoni nhar is-26 u it-28 ta' Ottubru 2009 li x-xogħol għandu jibda nhar jew wara is-16 ta' Novembru. Uffiċjali tal-Awtorità ta’ Malta dwar l-Ambjent u l-Ippjanar spezzjonaw is-sit bejn il-ħruġ tal-permess u s-7 ta' Jannar 2010 iżda x-xogħlijiet kienu għadhom ma bdewx. Minħabba li għaddew numru ta' xhur bejn li l-perit/applikant avżaw lill-Awtorità ta’ Malta dwar l-Ambjent u l-Ippjanar li kellhom jibdew ix-xogħlijiet u meta fil-fatt bdew ix-xogħlijiet, l-Awtorità ta’ Malta dwar l-Ambjent u l-Ippjanar kellha terġa’ tkun avżata li għandhom jibdew ix-xogħlijiet.

Fl-10 ta' Mejju 2011 daħal rapport mis-Socjetà Dun Filippu Borgia li l-bini qed jitwaqqa' waqt xogħlijiet ta' rinnovazzjoni. Nhar il-11 ta' Mejju 2011, uffiċjali tal-infurzar spezzjonaw is-sit u sabu xogħlijiet għaddejin li ma kenux skont il-permess approvat u lanqas skont l-Restoration Method Statement u għalhekk ix-xogħlijiet twaqqfu immedjatament. Inħareġ ukoll Stop Notice ECF 233/11 waqt li qed isiru proċeduri interni biex tiġi analizzata s-sitwazzjoni u jinstabu soluzzjonijiet għal kwalunkwe ħsara li setgħet saret lill-binja. L-Awtorità qed tikkunsidra ukoll li tiġi rtirata l-garanzija bankarja u proċeduri ulterjuri jekk ikun hemm bżonn.

MINISTRU GĦAR-RIŻORSI U AFFARIJIET RURALI - AWTORITAJIET U ENTITAJIET

26388. L-ONOR. JOE MIZZI  staqsa lill-Ministru għar-Riżorsi u Affarijiet Rurali: Jista’ l-Ministru jinforma lill-Kamra bl-iktar lista aġġornata tal-awtoritajiet, entitajiet u bordijiet kollha li jaqgħu taħt ir-responsabiltà tiegħu? X’inhu n-numru ta’ persuni, inkluż chairmen, li jservu fuq kull bord ta’ kull entità li dwarha qed issir l-ewwel mistoqsija? Kemm jitħallas kull chairman u kull membru ta’ kull entità li dwarha qed issir l-ewwel mistoqsija?
ONOR. GEORGE PULLICINO:  Nirreferi lill-Onor. Interpellant għat-tweġiba mogħtija għall-mistoqsija parlamentari 25309 imressqa mill-istess Interpellant u li ngħatat xahar biss ilu, nhar il-11 ta’ Mejju 2011.
GĦAWDEX  - OPERATUR TAL-OPEN TOP BUSES
26389. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk l-operatur tal-open top buses f'Għawdex għandux dritt li jkollu venda fil-port tal-Imġarr?
ONOR. AUSTIN GATT:  Nitlob lill-Onor. Interpellant jirreferi għar-risposta li tajt għall-mistoqsija parlamentari 26120.
GĦAWDEX - BDIL  TA' METERS TA’ TAXIS

26390. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid għaliex se jinbidel il-meter tat-taxis f'Għawdex meta dan kien diġà nbidel erba' snin biss ilu?
ONOR. AUSTIN GATT:  Nitlob lill-Onor. Interpellant jirreferi għar-risposta li tajt għall-mistoqsija parlamentari 26121.
BDIL TA' TAXIS WARA 15-IL SENA

26391. L-ONOR. JOE MIZZI  staqsa lill-Ministru għall-Infrastruttura, Trasport u Komunikazzjoni: Jista' l-Ministru jgħid jekk id-deċiżjoni tal-gvern li taxi tinbidel wara 15-il sena, hijiex marbuta ma' deċiżjoni tal-gvern waħdu, jew jekk hijiex marbuta ma' regolamenti tal-Unjoni Ewropea?
ONOR. AUSTIN GATT:  Nitlob lill-Onor. Interpellant jirreferi għar-risposta li tajt għall-mistoqsija parlamentari 26122.
BORMLA – PROĠETT FIN-NAĦA TA' SANTA LIENA 

26522. L-ONOR. STEFAN BUONTEMPO  staqsa lill-Ministru għar-Riżorsi u Affarijiet Rurali: Jista' l-Ministru jgħid x'passi se jieħu l-Ministeru tiegħu rigward il-proġett tal-Awtorità tad-Djar li se jsir in-naħa ta' Santa Liena Bormla fir-rigward l-ħsarat li faċilment jista' jkun hemm fil-pavimentar taż-żonqor u ż-żonqor tal-bankina?
ONOR. GEORGE PULLICINO:  Nistieden lill-Onor. Interpellant iressaq il-mistoqsija tiegħu lill-Ministru responsabbli mill-Awtorità tad-Djar.
SPTAR MATER DEI - WAITING LIST GĦALL-OPERAZZJONI TAL-KATTARRETTI

26626. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 24804 u jgħid kemm hemm persuni fuq il-waiting list jistennew biex jagħmlu operazzjoni tal-kattarretti bħalissa? Kemm ilu/ilha tistenna l-ewwel persuna li ġiet reġistrata fuq din il-waiting list? X'passi konkreti ħa l-Ministeru tas-Saħħa biex inaqqas din il-waiting list? Jista' jinforma lil din il-Kamra jekk il-Gvern għamilx xi tentattivi biex jidħol fi ftehim ma' sptarijiet u/jew kliniċi privati bil-għan li jnaqqas din il-waiting list? Jekk kien hemm xi tentativi, għaliex għadu ma sar l-ebda ftehim? Jekk sar ftehim, x'tip ta' ftehim kien u tista' titqiegħed kopja tiegħu fuq il-Mejda tal-Kamra? 
ONOR. JOSEPH CASSAR: Infurmat li bħalissa hemm 4,752 persuna fuq il-waiting list biex jagħmlu operazzjoni tal-kattarretti. Mill-informazzjoni li għandna, wara l-proċess taċ-ċentralizzazzjoni tad-data, jidher li l-aktar żmien li ilu jistenna pazjent huwa ta’ madwar tliet snin u nofs.  Matul dawn l-aħħar xhur, bħalma kien il-każ fil-bqija tal-ispeċjalizzazzjonijiet l-oħra, żdiedu wkoll l-operazzjonijiet fl-oftalmoloġija, tant li filwaqt li f’Lulju tal-2008 in-numru ta’ persuni fuq il-waiting list kien ta’ 5,544, bħalissa n-numru qiegħed 4,752, jiġifieri nuqqas ta’ 792 persuna minn fuq din il-lista. 

Nikkonferma li l-Gvern għamel tentattiv biex jidħol fi ftehim mal-privat sabiex ikunu jistgħu jsiru l-operazzjonijiet tal-kattarretti.  S’issa għadu ma ġie konkluż ebda ftehim.  

SPTAR MATER DEI -  KONSULENTI

26627. L-ONOR. MARIE LOUISE COLEIRO PRECA  staqsiet lill-Ministru tas-Saħħa, l-Anzjani u l-Kura fil-Komunità: Jista' l-Ministru jwieġeb mistoqsija parlamentari 24799 u jgħid kemm hemm konsulenti f'kull wieħed minn dawn id-dipartimenti fl-Isptar Mater Dei a) mediċina; b) kirurġija; ċ) pedjatrija; d) obstetrija; e) ġinekoloġija; u f) psikjatrija?

Kemm huwa n-numru  average ta' pazjenti li kull wieħed minn dawn il-konsulenti jara fid-Dipartiment tal-Outpatients kull ġimgħa u kemm-il sodda għandu konsenjata lilu kull konsulent?
ONOR. JOSEPH CASSAR:  Infurmat li l-medja ta’ attendenzi fid-Dipartimenti tal-Outpatients matul l-ewwel tnax-il ġimgħa tal-2011 għal kull konsulent fid-dipartimenti msemmija hija kif jidher fit-tabella hawn taħt: 

	Dipartiment
	Numru ta’ Konsulenti
	Medja ta’ Attendenzi fil-ġimgħa għal kull konsulent

	Mediċina
	27
	46

	Kirurġija
	23*
	59

	Pedjatrija
	9*
	82

	Obstetrija u Ġinekoloġija
	12*
	25

	Psikjatrija
	10
	25


Il-Ħdud u l-festi ġew esklużi mit-total ta’ din l-istatistika. Ta’ min jinnota li l-istess persuna tista’ tattendi għal iktar minn klinika waħda fl-istess ġurnata, jew tattendi l-istess klinika għal iktar minn darba f’dan it-tul ta’ żmien.

*Fost dawn il-konsulenti, hemm minn jaħdem fi kliniċi li huma barra mill-Isptar Mater Dei, u għalhekk l-attendenzi fil-kliniċi tagħhom ma ġewx inklużi fil-medja ta’ attendenzi.  L-istatistika tad-Dipartiment tal-Obstetrija u Ġinekoloġija ma tinkludix il-viżti għal ultrasounds u bone density scans. 

Fl-Isptar Mater Dei mhemmx sodod assenjati lil xi konsulenti partikolari iżda jIntużaw skont il-ħtieġa. 
AWTORITÀ TAD-DJAR: SKEMA R – TNEĦĦIJA TA’ TAXXI FUQ DĦUL MILL- KERA

26649. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 26464 li oriġinarjament saret lill-Ministru tal-Edukazzjoni, Xogħol u l-Familja u li issa ġiet riferuta lilu u jgħid meta mistenni li l-Gvern ineħħi t-taxxi fuq id-dħul mill-kera li jirċievu s-sidien tal-postijiet li jibbenefikaw taħt Skema R tal-Awtorità tad-Djar?
ONOR. TONIO FENECH:  Ngħarraf lill-Onor. Interpellant illi l-gvern qatt ma ħabbar tali miżura.   
SKEJJEL – SWAT MINN STUDENTI FUQ GĦALLIEMA 

26699. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista' l-Ministru tgħid kemm tfal u żgħazagħ tressqu quddiem il-Bord tad-Dixxiplina għax inqabdu isawtu lill-għalliema tagħhom?  Kemm kellhom età u f'liema skola kienu?
ONOR. DOLORES CRISTINA:  F’din is-sena skolastika 2010-2011 ma ġie rrapportat l-ebda każ fis-safe school programmes, fi ħdan is-servizzi Edukattivi Psiko-Soċjali, li student sawwat għalliem.

DJAR RESIDENZJALI FEJDA U JEANNE ANTIDE – RWOL TAL-FONDAZZJONI VINCENZO BUGEJA

26700. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: B'referenza għar-rakkmandazzjonijiet imniżżla fil-mistoqsija parlamentari 25448 tar-rapport ta' inkjesta mmexxija mill-individwu, li d-dettalji tiegħu qed jintbagħtu separatament, tista' l-Ministru tgħid jekk hux qed jintlaħqu l-istandards tal-Fejda u Jeanne Antide u jekk ġiex kjarifikat ir-rwol tal-Fondazzjoni Vincenzo Bugeja li qed toffri servizzi għat-tfal u ż-żgħażagħ?
ONOR. DOLORES CRISTINA: Wara t-tnedija ta’ dan ir-rapport u sussegwentament ir-rakkmandazzjonijiet rispettivi, ġie mwaqqaf task force inter-ministerjali sabiex jkun jista’ jagħti parir dwar l-implimentazzjoni ta’ dawn ir-rakkmandazzjonijiet. Infurmata li dan it-task force qiegħed jiffinalizza r-rapport tiegħu f’dan ir-rigward. 

Id-djar residenzjali Fejda u Jeanne Antide jitħaddmu fuq prinċipji fejn l-aħjar interessi taż-żgħażagħ ikunu mħarsa. Id-Dipartiment tal-Ħarsien Soċjali m’għandux rapporti li s-servizzi li qed jingħataw ma jilħqux l-istandards minimi. Madanakollu, qed issir ħidma sabiex is-servizzi li jingħataw lil dawn l-adoloxxenti jiġu mtejba.

Ir-rwol tal-Fondazzjoni Vincenzo Bugeja huwa ċar kif stipulat fil-kuntratt li hemm bejn il-gvern u l-istess Fondazzjoni fir-rigward tat-tmexxija tad-dar. Il-kuntratt jistipola li jkun mwaqqaf bord tat-tmexxija li jkun magħmul minn rappreżentanti tal-Gvern u minn rappreżentanti min-naħa tal-Fondazzjoni Vincenzo Bugeja.  Dan il-Bord jiltaqa’ b’mod regolari, fejn jiġi diskuss l-andament tal-programm min-naħa maniġerjali. Huwa ċar li l-operat ta’ dawn il-programmi huwa r-responsabbiltà tal-professjonisti li jmexxu dawn id-djar.

YMCA – RAPPORT DWAR SERVIZZI MOGĦTIJA

26701. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: B'referenza għar-rakkmandazzjopnijiet imniżżla fil-mistoqsija parlamentari 25448, tista' l-Ministru tgħid jekk ġewx indirizzati l-ħtiġijiet kollha elenkati fir-rapport ta' inkjesta dwar is-servizzi mogħtija mill-YMCA u jekk l-Aġenzija Appoġġ għadhiex tuża s-servizzi ta' din l-għaqda mhux governattiva?
ONOR. DOLORES CRISTINA:  L-Aġenzija APPOĠĠ m’għadhiex tagħmel użu minn servizz residenzjali għall-minuri. L-Aġenzija iżda għadha tagħmel użu mix-shelter residenzjali li jieħu fih adulti kif ukoll adulti akkumpanjati mit-tfal tagħhom.

DJAR RESIDENZJALI TAL-PERSUNI B'DIŻABILITÀ - SPEZZJONIJIET

26702. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: B’referenza għall-mistoqsija parlamentari 24384, tista’ l-Ministru tgħid għaliex il-Ministeru tagħha ma jagħmilx spezzjonijiet regolari fid-Djar Residenzjali tal-Persuni b’Diżabilità u fiċ-Ċentri ta’ Matul il-Jum bħalma jsiru fid-Djar Residenzjali tal-Anzjani? 
ONOR. DOLORES CRISTINA: Id-dipartiment tal-Istandards fil-Ħarsien Soċjali għad m’għandux sistema ta’ spezzjonijiet minħabba li għad iridu jitfasslu l-istandards meħtieġa wara konsultazzjoni pubblika u mal-entitajiet li jipprovdu dan is-servizz.  Sadanittant, il-Fondazzjoni tal-Ħarsien tas-Servizzi Soċjali tilqa’ u tinvestiga kull ilment li jista’ jkun hemm fl-għoti tas-servizzi lil persuni b’diżabilità.

MINISTERU GĦAL GĦAWDEX – NEFQA TAĦT KULL ITEM OF EXPENDITURE
26710. L-ONOR. ANTON REFALO  staqsa lill-Ministru għal Għawdex: B’referenza għat-tweġibiet mogħtija għall-mistoqsijiet parlamentari 26048 u 26545, tista’ l-Ministru tgħid fuqiex kienu minfuqa l-fondi taħt kull item of expenditure? Tista’ tgħid għalxiex huma kommessi l-fondi taħt kull item of expenditure? 
ONOR. GIOVANNA DEBONO:  Nixtieq ninforma lill-Onor. Interpellant li m'għandi xejn xi nżid mat-tweġiba li tajt għall-mistoqsija parlamentari 26545.
KUMPANIJI DOMIĊILJATI BARRA MINN MALTA - TRASFERIMENT TAT- DOMIĊILJU
26711. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: B’referenza għat-tweġiba li ta għall-mistoqsija parlamentari 26550 fejn intalab jgħid kemm kumpaniji li kienu domiċiljati barra minn Malta ttrasferew id-domiċilju tagħhom għal Malta u għażlu lil Għawdex bħala residenza tagħhom kull sena mill-1999 sal-2010, fejn kienu domiċiljati qabel u x’inhi l-attività kummerċjali tagħhom, jista’ l-Ministru jwieġeb l-aħħar parti tal-mistoqsija u jgħid x’inhi l-attività kummerċjali tagħhom? 
ONOR. TONIO FENECH:  Ngħarraf lill-Onor. Interpellant illi fir-Reġistru tal-Kumpaniji ma jinżammx record għal skop ta’ statistika dwar l-attivitajiet kummerċjali ta’ kumpaniji reġistrati f’Malta. L-attivitajiet kummerċjali ta’ kumpanija jirriżultaw mill-files individwali tal-kumpaniji reġistrati Malta u jkunu spjegati f’dik l-imsejħa objects clause.  Din il-klawsola normalment issemmi diversi attivitajiet mhux sempliċiment waħda, u għalhekk dan jagħmlu aktar diffiċli li jinżammu records ta’ dawn l-attivitajiet diversi għal skop ta’ statistika mir-Reġistratur.  Apparti dan, l-Att dwar il-Kumpaniji mkien ma jirrikjedi li jinżammu records jew statistika ta’ din ix-xorta.      
GOZO CHANNEL - FREE TRAVEL PASS U PRIORITY BOARDING PASS
26712. L-ONOR. ANTON REFALO  staqsa lill-Ministru tal-Finanzi, l-Ekonomija u Investiment: Jista’ l-Ministru jagħti lista ta’ min għandu free travel pass u min għandu priority boarding pass biex jintużaw fuq is-servizzi tal-Gozo Channel? Min japprova l-ħruġ ta’ dawn il-passes? Xi kriterji jintużaw għall-ħruġ ta’ dawn il-passes?
ONOR. TONIO FENECH:  Ngħarraf lill-Onor. Interpellant illi l-Gozo Channel tinforma illi Free Travel Passes jinħarġu abbażi tal-liġi u tal-ftehim kollettiv u għalhekk jingħataw lill-President ta’ Malta, l-Membri Parlamentari, l-iSpeaker tal-Kamra, l-ambaxxaturi, l-Arċisqof u l-Isqof kif ukoll lill-ħaddiema tal-kumpanija u l-ispouses tagħhom. Free Travel Passes oħra jingħataw b’diskrezzjoni tal-kumpanija bħalma huma is-Sindki Għawdxin u membri għolja tal-Korp tal-Pulizija.

B’referenza għall-priority passes, dawn jingħataw lill-President ta’ Malta, l-Membri Parlamentari, l-iSpeaker tal-Kamra, l-Ambaxxaturi, l-Arċisqof u l-Isqof  kif ukoll f’każijiet ta’ mard, każijiet ta’ sigurtà u każijiet oħra speċifiċi skont in-neċessità.
TFAL LI JATTENDU SKEJJEL PRIMARJI U KINDERGARTEN 

26739. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista’ l-Ministru tqiegħed fuq il-Mejda tal-Kamra lista tan-numru ta’ tfal ta’ kull lokalità f’Malta li jattendu l-kindergarten u skejjel primarji statali?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti.
AĠENZIJI APPOĠĠ U SEDQA - AT RISK REGISTER
26740. L-ONOR. SILVIO PARNIS  staqsa lill-Ministru tal-Edukazzjoni, Xogħol u l-Familja: Tista’ l-Ministru tgħid jekk l-Aġenziji Appoġġ u Sedqa għandhomx At Risk Register?  Jekk iva, f’liema lokalitajiet ta’ Malta u Għawdex jgħixu dawn il-familji jew individwi? Kemm-il darba kull xahar iżuruhom il-ħaddiema soċjali?
ONOR. DOLORES CRISTINA:  B’referenza għall-mistoqsija parlamentari mill-Onor. Interpellant, l-Aġenziji Appoġġ u Sedqa m’għandhomx At Risk Register.

MINISTERU GĦAL GĦAWDEX – KIRI TA’ VETTURI

26752. L-ONOR. JUSTYNE CARUANA  staqsiet lill-Ministru għal Għawdex: Tista' l-Ministru tgħid kemm għandha karozzi mikrijin? Mingħand min? X'tip ta' vettura u kemm jitħallas kuljum għal kull vettura?
ONOR. GIOVANNA DEBONO:  Ninsab infurmata li l-informazzjoni mitluba mill-Onor. Interpellant hija kif murija fit-tabella li tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
KUMMISSARJU GĦAR-REFUĠJATI - KAŻ DWAR IR-REFUĠJATI
26760. L-ONOR. ANTON REFALO  staqsa lill-Ministru tal-Ġustizzja u l-Intern: B'referenza għall-mistoqsijiet parlamentari 23183, 21426 u 25735, jista' l-Ministru jgħid:

a) meta ttieħdet id-deċiżjoni tal-kummissarju li jittratta l-każ dwar ir-refuġjati;

b) jekk sarx appell minnha;

ċ) meta sar dan l-appell u x'inhu t-terminu meta għandu jsir dan l-appell; u

d) normalment kemm jdum biex jiġi deċiż appell simili u wara d-deċiżjoni tal-appell jekk din tikkonferma s-sentenza tal-kummissajru, x'jiġri mill-persuna konċernata li l-appell tagħha għall-istatus ta' refuġjat tkun ġiet miċħuda?
ONOR. CARMELO MIFSUD BONNICI:  Ninsab infurmat illi, dwar il-każ li qed jirreferi għalih l-Onor. Interpellant, id-deċiżjoni mill-Uffiċċju tal-Kummissarju għar-Refuġjati ttieħdet fis-7 ta' Mejju tal-2011.  Infurmat ukoll illi l-appell sar minn avukat privat għan-nom tagħha fil-21 ta' Mejju tal-2011.  Normalment l-appelli jieħdu madwar xahar u nofs biex tittieħed deċiżjoni dwarhom.  Madanakollu, dan il-perjodu jiddependi wkoll mill-volum ta' appelli li jkunu ġew reġistrati.

Peress li kull appell jiġi trattat fuq il-merti tiegħu, il-perjodu jvarja bejn każ u ieħor.  F'każ li fl-appell tkun ikkonfermata d-deċiżjoni tal-Kummissarju għar-Refuġjati, l-applikant ikun eventwalment deportat lejn pajjiżu.
SPTAR ĠENERALI T'GĦAWDEX - ECG TECHNICIANS
26761. L-ONOR. ANTON REFALO  staqsa lill-Ministru għal Għawdex: Tista' l-Ministru tgħid jekk huwiex minnu li l-Isptar Ġenerali t'Għawdex hemm nuqqas ta' ECG Technicians X'inhi r-raġuni li l-Gvern mhuwiex jikkonsidra li jniżżel jaħdmu ECG Technicians biex jimlew il-vacancies fl-Isptar Ġenerali t'Għawdex?
ONOR. GIOVANNA DEBONO:  Ninsab infurmata li fil-preżent l-Isptar Ġenerali t'Għawdex qed iħaddem erba' ECG Technicians.  Dawn ikopru għas-servizz li jingħata kemm filgħodu kif ukoll filgħaxija.  Matul il-lejl dan is-servizz jiġi mogħti minn nurses tal-isptar.  It-talba għal aktar ECG Technicians saret u qiegħda tiġi kkunsidrata.
DĦUL MINN KIRJIET TAL-GVERN

26762. L-ONOR. STEFAN BUONTEMPO  staqsa lill-Ministru tal-Finanzi, l-Ekonomija u Investiment: Jista' l-Ministru jwieġeb mistoqsija parlamentari 26469 u jgħid sal-lum kemm għandu jiġbor il-gvern minn kirjiet ta' postijiet mikrija lill-inkwilini privati li għadhom ma nġabrux?
ONOR. TONIO FENECH:  Ngħarraf lill-Onor. Interpellant li sal-aħħar t’April 2011, il-gvern għandu jiġbor is-somma ta’ €1,546,799 minn kirjiet ta’ postijiet residenzjali u s-somma ta’ €5,760.030 minn kirjiet ta’ postijiet kummerċjali.
KORDIN - ŻGUMBRAMENT TA' TINED

26767. L-ONOR. CHRIS CARDONA  staqsa lill-Ministru tal-Ġustizzja u l-Intern: Jista' l-Ministru jgħid jekk intbagħtux ittri lis-sidien ta' tined li joperaw ġewwa Kordin sabiex jiżgumbraw sal-aħħar ta' Lulju 2011? Jista' jgħid jekk hemmx il-ħsieb li jingħataw post alternattiv?
ONOR. CARMELO MIFSUD BONNICI:  Ġentilment nissuġġerixxi lill-Onor. Interpellant sabiex jagħmel din il-mistoqsija lill-Ministru konċernat.
ASSI TAL-GVERN LIBJAN F'MALTA

26768. L-ONOR. CHRIS CARDONA  staqsa lill-Ministru tal-Finanzi, l-Ekonomija u Investiment: B'referenza għall-mistoqsija parlamentari 26382, jista' l-Ministru jwieġeb l-ewwel parti tal-mistoqsija u dan b'referenza għal-lista ta' soċjetajiet li qed tingħata separatament?
ONOR. TONIO FENECH:  Nirreferi lill-Onor. Interpellant għat-tweġiba mogħtija għall-mistoqsija parlamentari 26382.
BOV - LA VALLETTE MULTI MANAGER PROPERTY FUND

26769. L-ONOR. EVARIST BARTOLO  staqsa lill-Ministru tal-Finanzi, l-Ekonomija u Investiment: Peress li l-Gvern huwa l-akbar azzjonist tal-Bank of Valletta (BOV) u peress li huwa l-Ministru illi japponta kemm liċ-Chairman tal-BOV kif ukoll liċ-chairman tal-Awtorità għas-Servizzi Finanzjarji ta’ Malta; u peress li fl-1 ta’ Ġunju 2011 esprimejt ruħi f’din il-Kamra illi jekk l-Awtorità ma tippubblikax it-tliet rapporti tal-investigazzjonijiet dwar il-La Vallette Multi Manager Property Fund (il-Fond) tkun qed tittradixxi il-missjoni fdata lilha mil-liġi kif ukoll il-fiduċja tal-investituri, u allura dan jikkonferma li tkun kompliċi ta’ network ta’ ċerta mażunerija u peress illi l-BOV fi stqarrija pubblika esprima ruħu bħala offiż b’dawn il-kummenti tiegħi, jista' l-Ministru:

a) jikkonferma li minkejja li l-persuna, li dettalji dwarha qed jitbagħtu separatament, fit-22 ta’ Diċembru 2010 għarraf lil-Awtorità b’dettalji preċizi ta’ attività kriminali li tikkonsisti f’użu impropju ta’ informazzjoni price-sensitive li ma kenitx fid-dominju pubbliku (insider trading) minn diversi uffiċjali tal-BOV, li dettalji tal-file qed jingħataw separatament, u avża lill-Awtorità li kien lest jikkonferma l-istess informazzjoni b’dikjarazzjoni ġuramentata,  l-Awtorità baqgħet ma kkuntatjat qatt lill-istess persuna biex tinvestiga ulterjorament il-każ;

b) jikkonferma li minkejja diversi senjalazzjonijiet ta’ każijiet li tat is-soċjeta Finco Treasury Management Ltd lill-Awtorità fit-3 ta’ Novembru 2010 dwar suspettat attività ta’ insider dealing, lanqas f’dawn il-każijiet l-Awtorità ma bagħtet għall-istess persuni indikati li kienu taw l-istess informazzjoni lil Finco Treasury Management Ltd;

ċ) jikkonferma li direttur tal-La Valette Sicav plc,  li d-dettalji tiegħu qed jingħataw separatament, kellu ishma fil-La Valette Multi Manager Property Fund fl-aħħar tas-sena finanzjarja tal-Fond li tagħlaq fit-30 ta’ Settembru 2007 iżda li biegħ l-istess ishma bi prezz ferm 'il fuq minn €1.07 kull sehem qabel ma l-fidi fl-istess ishma kien sospiż fis-7 t’Awwissu 2008, u li dan id-direttur baqa’ ma ta qatt ġustifikazzjoni tal-aġir tiegħu; 

d) jidhirlu li l-fatt li s'issa l-Awtorità għadha ma ppublikat l-ebda rapport tal-investigazzjoni u minkejja dan ma ġegħletx (kif għandha awtorità legali li tagħmel) lill-BOV jirtira l-offerta li għamel lill-investituri biex il-Bank iħallas biss €0.75 kull sehem, tikkostitwix din prattika mill-aktar oxxena mill-Awtorità biex fi ftehim taċitu mal-BOV jġiegħlu lill-investituri iċedu d-drittijiet legali tagħhom għal rimbors tal-kapital investit u l-imgħax legali qabel mal-Awtorità tippubblika r-riżultati tal-investigazzjoniet kollha tagħha;

e) jidhirlu li l-fatt li minkejja li l-maġġoranza kbira, kważi sħiħa, tal-investituri mhumiex ta’ esperjenza finanzjarja jew professjonisti fl-investimenti, u l-biċċa l-kbira tagħhom huma nies anzjani saħansitra uħud minnhom fid-disgħinijiet u oħrajn huma illiterati, u li mingħand l-istess investituri l-Bank ħa dikjarazzjoni ta’ experienced investors, din il-prattika tikkostitwixxix investment fraud minn naħa tal-BOV u jagħmilx lill-Awtorità kompliċi għal dan l-aġir meta għadha ma ppubblikatx l-investigazzjonijiet tagħha ta’ mis-selling waqt li tħalli lil Bank ikompli għaddej bl-offerta qarrieqa tiegħu tas-26 ta’ Mejju 2011;

f) jikkonferma illi minkejja illi l-Finco Treasury Management Ltd għamlet tmien protesti ġudizzjarji, kollha notifikati ukoll lill-Awtorità, kif ukoll 60 komunikazzjoni sostantiva bil-miktub lill-Awtorità fil-perjodu bejn Awwissu 2010 s'issa, l-Awtorità ma tat qatt l-ebda risposta sostantiva ħlief okkażjoni waħda biss fejn esprimiet opinjoni, kif ukoll l-Awtorità ma talbet qatt lill-uffiċjali tal-istess Finco Treasury Management biex jiltaqgħu magħha b’mod formali biex jiddiskutu l-każ;

g) jikkonferma illi l-maġġoranza tal-ishma fil-Fond huma miżmuma fiduċjarjament mill-BOV jew kumpaniji oħra assoċjati miegħu, u li l-istess ishma jirrappreżentaw depożiti fil-BOV Multi Asset Deposit Account u BOV Property Linked Deposit Account kif ukoll poloz ta’ assigurazzjoni tal-Middle Sea Life, u allura l-azzjonisti effettivi ta’ dawn l-ishma jiddeċedi u jivvota għalihom l-istess BOV b’konflitt ta’ interess flagranti kif għamel l-istess Bank fil-Laqgħa Annwali Ġenerali tas-16 ta’ Frar 2011?  Jekk dan huwa veru x’għamlet l-Awtorità biex tiżgura li l-Bank ma jaċċettax f’isimhom l-offerta tiegħu stess għall-kumpens ta’ €0.75 a skapitu tal-istess klijenti tal-Bank; u

h) fil-kontest ta’ dan kollu, jidhirlu l-Ministru li l-allegazzjonijiet illi jiena għamilt fil-Kamra fl-1 ta’ Ġunju 2011 fil-konfront tal-ogħla uffiċjali tal-BOV u tal-Awtorità għas-Servizzi Finanzjarji huma veritjieri?
ONOR. TONIO FENECH:  B’risposta għad-domanda parlamentari 26769, nirrispondi billi nagħmel referenza għall-iStandings Orders ta’ din il-Kamra li jirregolaw il-materja u  li ma jippermettux ċerti domandi illi jsiru, per eżempju dawk li jesprimu opinjoni u dawk li jitolbu opinjoni.  Għaldaqstant parti sostanzjali tad-domanda, anzi sensiela ta’ domandi, hija inammissibbli.

Apparti hekk, id-domanda qiegħda tassumi u anzi titlob li jien nindaħal fl-operazzjonjiet u investigazzjonaijiet li wettqet u li qiegħda twettaq l-Awtorità ta’ Malta dwar is-Servizzi Finanzjarji.  Din il-liġi ma tippermmettiehx u għalhekk nappella lill-Onor. membru li ma jkomplix jipprova jinfluwenza l-andament ta’ dawn il-proċeduri, ma jħallix min jinqeda b’din il-Kamra sabiex jinfluwenza investigazzjonijiet li qed tmexxi awtorità regolatorja u biex ma jkomplix jagħmel insinwazzjonjiet u jitfa’ dubji spekulattivi u malafamanti, intiżi biss biex ifixklu l-verifiki li għadhom għaddejjin u li, skont kif ħabbret l-Awtorità, daqt se jaslu fi tmiemhom.

Tajjeb li wieħed japprezza li bħala azzjonista minoritarju, iżda bid-dritt li jaħtar iċ-chairman, kull intervent mill-gvern, indipendentement mill-Bord ta' Diretturi li jirrappreżenta l-azzjonisti kolla, jista' jesponi lill-Gvern Malti għal azzjoni legali mill-azzjonisti l-oħra tal-Bank of Valletta għal-likwidazzjoni tad-danni jekk dawn iħossu li bl-intervent tal-Gvern, il-bank isofri telf finanzjarju għad-detriment tal-azzjonisti individwali.

Nappella lill-Onor. Interpellant li juri ħafna aktar kawtela f'din il-kwistjoni, u li japprezza li investigazzjoni ta' dan it-tip trid bilfors issegwi proċess li hu dettat mil-liġi, inkluż meta l-awtorità tippublika il-konkluzzjoijiet tagħha.

L-informazzjoni kollha li l-Onor. Interpellant għadda ma' din d-domanda qed tintbagħat lill-awtorità għall-attenzjoni tagħha u investigazzjonijiet ulterjuri li hi tista' tħoss meħtieġa.
REĠISTRAZZJONI TA' KAROZZI – REFUND FUQ IT-TAXXA TAR-REĠISTRAZZJONI

26770. L-ONOR. GINO CAUCHI  staqsa lill-Ministru tal-Finanzi, l-Ekonomija u Investiment: Jista' l-Ministru jgħid għaliex dawk li rreġistraw il-karozza tagħhom fl-2008 kienu intitolati għal refund fuq it-taxxa tar-reġistrazzjoni? Jista jgħid għal liema tip ta’ vetturi kien japplika dan ir-refund u jekk dawn il-vetturi ridux ikunu bilfors ġodda? Jista' jgħid minn meta sa meta setgħu jsiru l-applikazzjonijiet għal dan ir-refund? Jista' jgħid jekk dan ir-refund kienx japplika wkoll għas-snin 2009 u 2010? Jista' jgħid jekk il-gvern informax b’mod personali lil kulmin kien intitolat għal dan ir-refund b’dan id-dritt tiegħu/tagħha? Jista' jgħid kemm kienu dawk li potenzjalament setgħu bbenefikaw minn dan ir-refund u kemm fil-fatt ibbenefikaw? Jista' jgħid kemm hija s-somma ta’ flus mogħtija s'issa bħala refund ta’ dan it-tip u x’forma qed jieħu dan ir-refund?
ONOR. TONIO FENECH:  Ngħarraf lill-Onor. Interpellant illi r-risposta se tingħata f'seduta oħra.
TAS-SLIEMA - PROĠETT TA’ TRIQ BISAZZA

26771. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm sewa b'kollox il-proġett ta' Triq Bisazza, Tas-Sliema  u jagħti breakdown ta' din l-ispiża?
ONOR. GEORGE PULLICINO:  Ninforma lil-Onor. Interpellant li l-proġett ta Triq Bisazza sewa €768,635 maqsuma kif ġej:

	1. Xiri ta’ Materjal, inkluż:

Sistemi ta’ Dawl LED,  Siġar u t-tħawwil tagħhom, Bins, Bollards, Funtani, Konkrit, Pajpijiet, Traffic signs, Bricks, Shielded Cables,  Steel u Fibre Mesh,  Pavimentar u t-tqegħid tiegħu mill-kuntrattur
	€ 453,843

	2. Spejjeż tal-ħlas lill-impjegati tal-Gvern
	€ 199,181

	3. Kiri ta’ inġenji
	€ 12,980

	4. Servizzi
	€ 26,231

	5. Spejjeż oħra
	€ 76,220


TAS-SLIEMA – NEFQA FUQ IL-FTUĦ TA’ TRIQ BISAZZA

26772. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid kemm swew l-attivitajiet relatati mal-ftuħ ta' Triq Bisazza, Tas-Sliema?
ONOR. GEORGE PULLICINO:  Ninfroma lill-Onor. Interpellant li l-ispiża totali għall-inawgurazzjoni ta’ Triq Bisazza f’ Tas-Sliema kienet ta’ € 37,200.  L-attivitajiet kienu mqassma fuq jumejn, inkluż open day nhar is-7 ta’ Ġunju li minnha gawdew in-negozji taż-żona kummerċjali primarja ta' Tas-Sliema li tħallew joperaw.
TAS-SLIEMA: TRIQ BISAZZA – TRASPORT PUBBLIKU 

26773. L-ONOR. GINO CAUCHI  staqsa lill-Ministru għar-Riżorsi u Affarijiet Rurali: Jista' l-Ministru jgħid jekk il-ministeru/dipartiment li tiegħu huwa responsabbli, kienx konxju mill-ftehim li kien hemm bejn Transport Malta u l-Arriva biex it-trasport pubbliku jibqa’ jgħaddi minn Triq Bisazza, Tas-Sliema wara li jitlesta x-xogħol ta’ ristrutturar? Kien hemm xi laqgħat ta’ kordinazzjoni dwar din it-triq bejn il-ministeru/dipartiment tiegħu u l-Transport Malta?
ONOR. GEORGE PULLICINO:  Nirreferi lill-Onor. Interpellant għall-istqarrija numru 1148 maħruġa mid-Dipartiment tal-Informazzjoni fl-10 ta’ Ġunju 2011. Kopja ta’ din l-istqarrija tpoġġiet fuq il-Mejda tal-Kamra waqt il-ħin tat-Tqegħid ta’ Karti. 

KORP TAL-PULIZIJA - POLZA TAL-INSURANCE
26774. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid jekk hemmx il-ħsieb li l-membri tal-Korp tal-Pulizija jkollhom xi forma ta' polza ta' insurance in konnessjoni ma xogħolhom?
ONOR. CARMELO MIFSUD BONNICI:  Ġentilment nirreferi lill-Onor. Interpellant għat-tweġiba li jien tajt għall-mistoqsija parlamentari 15121.
PRIĠUNIERI - PROGAMMI FUQ BAŻI PSIKOLOGIKA 

26775. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jinforma lil din il-Kamra xi programmi jeżistu li għandhom bażi psikoloġika, u li minnhom jistgħu jibbenefikaw priġunieri li joħorġu mill-ħabs sabiex dawn jintegraw ruħhom aħjar fis-soċjetà?
ONOR. CARMELO MIFSUD BONNICI:  Nirreferi lill-Onor. Interpellant għar-risposta li tajt għall-mistoqsija parlamentari 26162.
KORP TAL-PULIZIJA - FTEHIM KOLLETTIV

26776. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jgħid x'sar minnu jew aħjar f'liema stadju wasal il-ftehim kollettiv li kellu jsir għall-membri tal-Korp tal-Pulizija?
ONOR. CARMELO MIFSUD BONNICI:  Infurmat li t-taħdidiet dwar il-ftehim kollettiv għall-impjegati kollha tas-Servizz Pubbliku għadhom għaddejjin.
BORD TAN-NEGOZJAR GĦALL-PULIZIJA - LAQGĦAT

26777. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jinfomra lil din il-Kamra kemm-il darba iltaqa' l-Bord tan-Negozjar għall-Pulizija minn kemm ilu mwaqqaf u x'kienu d-dati ta' dawn il-laqgħat?
ONOR. CARMELO MIFSUD BONNICI:  Ninsab infurmat illi n-numru ta' laqgħat minn kemm ilu mwaqqaf il-Bord tan-Negozjar għall-Pulizija huwa ta' 21. Id-dati ta' meta saru dawn il-laqgħat tpoġġew fuq il-Mejda tal-Kamra waqt il-ħin tat-Tqegħid ta’ Karti.
PULIZIJA – SNIETER TAL-KAĊĊATURI

26778. L-ONOR. MICHAEL FALZON  staqsa lill-Ministru tal-Ġustizzja u l-Intern: Wara li kien hemm persuni li ngħataw lura s-snieter tagħhom, wara li dawn kienu ġew elevati mingħajr ġustifikazzjoni minn pulizija tal-Administrative Law Enforcement, jista' l-Ministru jagħti assikurazzjoni li mhux se jittieħdu passi kontra l-kaċċaturi involuti, ukoll għal xejn b'xejn? Jista' jgħid jekk dawn il-kaċċaturi hux se jingħataw xi forma ta' kumpens għat-tbatija psikoloġika li għaddew minnha?
ONOR. CARMELO MIFSUD BONNICI:  Ninsab infurmat illi l-Pulizija qatt ma qabdet snieter għal xejn b’xejn kif qed jallega l-Onor. Interpellant.  Però infurmat ukol illi  fil-bidu tal-istaġun tal-kaċċa tar-rebbiegħa li għaddiet, dawk il-kaċċaturi li kienu nstabu qed jiksru xi kundizzjoni tal-liċenzja, bħal per eżempju dawk li ma kellhomx il-liċenzja speċjali fuqhom, jew li ma kenux lebsin l-arm band, jew ma kellhomx fuqhom il-mobile sabiex jibagħtu SMS skont ir-regolamenti tal-kaċċa, dawn kien itteħdilhom is-senter skont kif jipprovdu l-istess regolamenti.  Però wara jumejn li kien beda l-istaġun kienet ġiet rikonsidrata l-pożizzjoni ta’ dawn il-kaċċaturi u meta ittieħed kont ta’ dawn in-nuqqasijiet, kien ġie deċiż li l-każ tagħhom ikun trattat amministtrativament. Dan billi ngħataw twiddiba bil-miktub fejn ġew ukoll imwissija li f’każ li jerġgħu jinqabdu bl-istess nuqqasijiet għat-tieni darba, is-senter u kull ħaġa relatata mal-kaċċa kienu se jkunu miżmuma mill-Pulizija u jiġu esebiti fil-qorti waqt il-proċeduri li kienu jittieħdu għal dan it-tieni każ. 

Infurmat ukoll illi dawk li nqabdu b’dawn in-nuqqasijiet darba waħda biss u l-arma ġiet ritornata lilhom, mhux se jittieħdu passi ulterjuri quddiem il-qorti dwar dan l-istess nuqqas ta’ osservanza tal-kundizzjoni tal-liċenzja.  

Kif jista' jara l-Onor. Interpellant il-Pulizija mhux talli m’aġixxiet għal xejn b’xejn, anzi għal kuntrarju, mxiet bl-aktar mod għaqli u prudenti fiċ-ċirkostanzi, li ma jagħti ebda lok għal xi kumpens kif qed jissuġġerixxi l-Onor. Interpellant.
IMMIGRANTI ILLEGALI

26779. L-ONOR. MICHAEL FALZON  staqsa lill-Ministru tal-Ġustizzja u l-Intern: Jista' l-Ministru jinforma lill-Kamra kemm waslu immigranti illegali f'pajjiżna fl-ewwel ħames xhur ta' din is-sena?  Kif kienu maqsuma dawn xahar b'xahar?  Kif kienu maqsuma bħala nazzjonalità?
ONOR. CARMELO MIFSUD BONNICI:  Ninsab infurmat illi matul l-ewwel ħames snin ta' din is-sena daħlu 1,454 immigrant irregolari f'pajjiżna.  L-informazzjoni fid-dettall tpoġġiet fuq il-Mejda tal-Kamra waqt il-ħin tat-Tqegħid ta’ Karti.
TA' BARKAT - IMPJANT TAT-TRATTAMENT TAD-DRENAĠĠ

26780. L-ONOR. CHARLES BUHAGIAR  staqsa lill-Ministru tal-Finanzi, l-Ekonomija u Investiment: Jista' l-Ministru jgħid jekk issa li beda jaħdem l-impjant tat-trattament tad-drenaġġ f'Ta' Barkat, l-Impjant ta' Sant Antnin hux se jingħalaq? Jekk fl-affermattiv, meta ħa jsir dan u x'se jsir minflokk l-impjant eżistenti?
ONOR. TONIO FENECH:  Ngħarraf lill-Onor. Interpellant illi r-risposta se tingħata f’seduta oħra.
SAN PAWL IL-BAĦAR – STUDENTI FI SKEJJEL PRIVATI U TAL-KNISJA 

26782. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti tagħrif dwar in-numru ta' tfal sal-età ta’ 16-il sena li joqogħdu fil-lokalità ta' San Pawl il-Baħar u li jattendu skejjel primarja privati jew tal-knisja (u skejjel sekondarji) kif kienu matul is-sena skolastika li għadha kif intemmet?
ONOR. DOLORES CRISTINA:  L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
STUDENTI LI QAGĦDU GĦALL-EŻAMIJIET TAL-EDUKAZZJONI SEKONDARJA

26783. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti tagħrif dwar kemm kien in-numru ta' studenti li din is-sena qagħdu għall-eżamijiet li se jwasslu għall-edukazzjoni sekondarja, f'kull wieħed mill-rħula tas-7, 11 u 12-il distrett?
ONOR. DOLORES CRISTINA: L-informazzjoni mitluba tpoġġiet fuq il-Mejda tal-Kamra waqt il-ħin tat-Tqegħid ta’ Karti. 
SAN PAWL IL-BAĦAR – STUDENTI FL-ISKOLA PRIMARJA

26784. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti tagħrif dwar kemm hu mistenni li jkun in-numru ta' tfal li jattendu l-iskola primarja tal-Gvern f'San Pawl il-Baħar, matul is-sena skolastika li jmiss?
ONOR. DOLORES CRISTINA:  In-numru ta’ tfal li se jattendu l-iskola primarja tal-Gvern f’San Pawl il-Baħar matul is-sena skolastika li jmiss se jkun ta’ 723.
SAN PAWL IL-BAĦAR – STUDENTI TAL-KINDERGARTEN
26785. L-ONOR. ĊENSU GALEA  staqsa lill-Ministru tal-Edukazzjoni, Xogħol u l-Familja: Tista' l-Ministru tagħti tagħrif dwar in-numru ta' tfal subien u bniet rispettivament li matul is-sena skolastika li għaddiet, attendew fl-iskola primarja ta' San Pawl il-Baħar fil-livell ta' kindergarten?
ONOR. DOLORES CRISTINA:  In-numru ta’ tfal subien u bniet li matul is-sena skolastika li għaddiet attendew fl-iskola primarja ta’ San Pawl il-Baħar fil-livell ta’ kindergarten hija kif jidher hawn taħt:

	Klassi
	Subien
	Bniet
	Total

	Kindergarten 1
	50
	55
	105

	Kindergarten 2
	68
	64
	132

